
    Een schoone ende amoruese historie van
  


  Ponthus ende die schoone Sydonie,


  
    welcke waren beyde van coninclijker afcoemsten: Ponthus des conincx Tybours sone, coninck van Galissien, ende Sidonie des conincx Huguets dochter, van Britanigen,

  


  
    seer ghenuechlijck om lesen, soo in amoreusheyt ende [in] strijden,

  


  welcke veel wonderlijcke fortuynen van feyten van wapenen binnen sijnen leven ghehadt heeft ende namaels noch ghecroont wert coninck van Galissien ende van Britanigen.



  
    Geprint t’Antwerpen op die Lombaerde veste, tegenover Die gulden Hant,
  


  
    by mi Niclaes vanden Wouwere.
  


  
    Anno 1564.
  


  [Approbatie]


  
    Dese schone Historie van Ponthus ende die schoone Sidonie is ghevisiteert ende geapprobeert bi eenen correctuer vander keyserlijcker majesteit, daertoe ghecommitteert, ende is toeghelaten bij de voorseyde keyserlijcker majesteit te moghen prienten ende vercoopen sonder teghen sijne magesteyt te misdoene.
  


  


  
    Ondertekent: Philips de Lens.
  


  [Hoofdstuk 1]


  
    Hier beghint die schoone ende amoreuse historie vanden vromen Pontus, des conincx sone van Galissien, ende van die schoone Sidonie, vanden edelsten coninc van Britangien, ende eerst hoe dat de soudaen van Babilonien sijn vier sonen uutsant omme te destrueren het kersten gheloove, ende veel lants ghewinnen vanden Kerstenen.
  


  
    

  


  
    Nu wil ick vertellen ende verrekenen een edel historie, daer men veel goeder dinghen ende exempelen uut leeren mach, dye jonghe lieden schuldich te hooren, te weten ende te verstaen [zijn], als van duechdelijcke wercken ende woorden, waervan hemlieden veel goets ende eere af coemt in haren tijden: Hoe datter in eenen tijde was een coninck van Galissien, geheeten Tybur, welcke coninck hadde des coninckx suster van Arregoengen tot eene wijve, die seer duechtsaem ende van heylighen leven was. Dese coninck ende coninghinne hadden tegader eenen sone die ghenoemt was Pontus, die schoonste ende gracelijcste die men opsien mochte. Oock so was dye coninck zijn vader een seer verstandelijck man, simpel ende van goeden levene.
  


  
    

  


  
    In dien tijden ghevielt in orienten datter was een soudaen van Babylonien die altijt is van overdraghen der grooter mogentheyt, welcke soudaen hadde vier sonen, van welcken hy oordineerde dat die jonckste sone soude besitten zijn keyserlijck rijck nae sinen levene. Ende den anderen drien sprack hy toe ende seyde: “En verlaet u niet op eenich van mijnen heerlijcken goeden. Ick wil ende heb gheordineert dat een yeghelijc van u drien sal hebben dertich duysent ghewapende [mannen], welcke ick u leveren sal ende toereeden, ende soudie gheven sal drie jaer lanc, ende ick sal u gheven schepen, ende alle dat ghy behouven sult. Ende elck van u sal gaen om avontuere besoecken lantschappen ende conincrijcken op de Kerstenen. Ende so wie van u drien dit best doet ende meest vercrijcht ende Machomets wet best vermeert, dye sal my alder willecoemst wesen, ende d’eerst ende weerdichste van my ghehouden zijn, ende dien sal ick meest gheven van mijnen goede. Ende aldus sal ick besien ende hooren, wie hem best hebben ende proeven sal, ende wie dat meest vercrijghen sal.”
  


  
      Aldus ordineerde die soudaen zijn drie sonen ende gaf hen volc van wapen, armborsten ende schepen, ende al dat si behoefden om te strijden teghen die Kersten. Ende als alle dinc dus beschict ende geordineert was, voeren si alle drie ghelijck ter zee waert in om avontuere.
  


  
    

  


  
    Also die avontuere wilde, overmits groote tempeesten ende winden die in die zee waren, werden dese drie broeders elck met zijnre betaelge van malcander versteken, ende die een met sinen volcke wort vanden winde ende vander avontueren ghevoert aent landt van Spaengien ende in Galissien, ende hi wert ghehavent by der Coronge, ende daer lande hi in een ballengier met hen tweentwintichsten. Ende opten stroom daer hy in quam ghevaren met sinen ballengier in sinen weghe, vant hi volc van dien lande, hetwelcke hy aenvaerde, ende vraechde hem, wie daer heere vanden lande ware. Ende si antwoorden hem ende seyden dattet ware des coninxrijck van Galissien, ende dat die coninc vanden lande waer een ghenoemt Tybur.
  


  
      Als die soudaen dat hoorde, terstont vraechde hi na de wet dat die coninck met sinen volcke hielden. Ende si antwoorden ende spraken: “Die wet van Jesu Christi.”
  


  
      Dit hoorende die voorgenoemde soudaens sone, terstont dede hy vertrecken alle zijn schepen, recht oft hy met alle zijne schepen hadde wech willen varen, mer zijn opset was anders, valsch ende quaet, als ghi noch wel hooren sult.
  


  [Hoofdstuk 2]


  
    Hoe dat Broadas, des Soudaens sone, wan ende innam dye stede van Couloygne, ende doot sloech den coninck Tybour.
  


  
    
      

    


    
      Want hy nam .xij. schepen uuten hoope, ende dye maecte hy toe, recht oft het gheweest hadden coepvarers, ende sendese gemannet met volcke, die cooplieden hieten souden, voor die haven vander Coronge, ende beval hen dat si segghen souden dat si gheladen hadden cruyden, gulde lakenen ende zijden lakenen, ende dat si gheseylt waren uut Poortegalen. Ende dat si den gouverneur vanden lande bidden souden, dat hy hem gehenghede te slapen dien nacht met haren volcke, ende sulcke wapenen als si aen hadden ende met hen ghebrocht hadden in der stadt. Ende waert dat zijt consent conden gecrijghen, soe souden si arbeyden om in der dagherheit die mueren te beclimmen ende die poorten te winnen. Ende hi soude van buyten comen met sinen anderen volcke hemlieden te bate, ende aldus souden si winnen die stadt, ende verslaen dat volck datter binnen ware. Ende aldus als hijt geordineert hadde ende opgheset, wert het ghedaen ende gheschiede.
    


    
        Aldus na der voorseyder ordinancie quamen dye rijschepen ende maecten hemselven cooplieden van Cipers ende seyden dat si gheladen hadden cruyden ende gulden lakenen ende maecten hemselven temael groote cooplieden. Ende die .xlij. mannen die vermaect waeren als cooplieden ghinghen in der stadt totten gouverneur, ende vraechden hem oft si mochten slapen in der stadt met sulcke wapenen als si hadden, ende die gouverneur consenteerde hem.
    


    
        Doe dancten si hem ende ghinghen, ende namen een herberghe bi der poorte vander stadt, ende seyden totten lieden dat si daerom haer herberghe coren bi der poorten, omdat si bet te schepen waert sien souden. Mer die mont sprac een, ende dat hert dochte een ander, als ghi wel hooren sult.
    


    
        Als si dus haer herberge bi der poorten ghecoren hadden, deden si coken ende als alle dinc bereet was, ginghen si eten ende drincken, ende deden haer waert met hem eten. Als dan daer al ghegeten ende ghedroncken was, ghinghen si slapen. Mer ick wane dat hem luttel slaeps in den ooghen quam, overmidts den scherpen dachvaert, daer si hem in verhoepten die nakende was.
    


    
      

    


    
      Alst quam aen die daegherhaert stonden si op, ende bereden hem om het ghene te doene, daer si om ghecomen waren, ende ghinghen beclimmen dye mueren ende slaen op die poorten.
    


    
        In dye selver ure quam dye soudaens sone, ghenoempt Broadas, aen die mueren. Sommighe clommen boven op, ende dye binnen der mueren waren, trectense te hemwaert, ende helptense alsoo datter binnen corter uren opte mueren waren meer dan duysent mannen, ende wonnen die poorten ende dye stede sonder eenige wederstoet, ende quetsten ende martiriseerden dat volc, ende deden hem groote quale.
    


    
      

    


    
      O Capiteyn der Kersten menschen, o Beschermer ende Voorvechter des Kerstens bloet, wair wairdi als u knechten uus wets, die Ghi so dierbaerlijcken ghecocht hebt, in deser noot ende last waren? Waerom liet Ghi u volck aldus verslaen ende vanden honden verslinden? Wist ghi niet, lieve Here, dat dese ketters ende ongheloovige beesten uutghesonden waren vanden heydenschen soudaen om Dine wet te niet te doene, ende die schapen Dijns weyes als wolven jammerlijcke te verslinden, die daer wetet alle dinc dat gheschiet is, teghenwoordelijcke geschiet, ende emmermeer geschien sal? Ja Ghi Heere, ja Ghi wist wel dat opset der ketteren, ende aensochte oock wel dat verdriet, dat u schaepkens leden vanden wolven! Ende lieve Heere, waerom en beschuddy niet die uus? Voorwaer, voorwaer, het is te vermoeden dat si Di vertorent hadden met haren sonden, want daer staet voren, dat het geschiede in der dagerheit als si sliepen. Hadden si gewaect, sonder twijfel het en hadder niet gheschiet! Also, lieve Here, is te peysen: Hadden si te Uwaert ghewaect in duechdelijcke wercken ende goeden leven, Ghi sout haer stadt wel bewaert hebben!
    


    
      

    


    
      Wat deden si voort? Als si die stadt ghewonnen hadden, ghinghen si toe ende bestormden des conincx casteel, hetwelcke si met fortse ende crachte wonnen. Ende die coninc beschermde hemselven cloeckelijc, dat beste dat hi conde, ende en woude hem in geenre wijs gevanghen geven, mer hy vacht so langhe totdat hi doot gheslagen wert, dat jammer ende groote schade was.
    


    
      

    


    
      Nu ist altemael doot ende ghedestrueert, lieve Here, daer dit rijc in Dijnre eewe bi stont tevoren, ende dat lant daer dye wet Jhesu Christi sterckelijcken in ghehouden plach te wesen, sal van Machomets ondersaten beseten werden. Och wat grooter ellende ende verdriet is dat aen te hooren! Mer doch ghi Heere, aen Wien alle dinck in den hemel, opter aerden, in der zee ende helviers hanght, Ghi en placht niet te slaen, ghi en gheneset weder! Al ist dat ghi nu dit rijc ghehenghet hebt beseten te worden van Sarasinen, nochtans soe en laetten daer niet onder, mer Ghi brenghet weder in den handen van Ponthus, des conincx sone, die vanden Sarasinen nu verslaghen is, als men hierna wel hooren sal.
    


    
      Lacen, als die coninghinne alle dinc aldus sach gheschien, wat mochte si doen?
    


    
      

    


    
      Nu hoort! Daerna, als die edel coninginne aensach dat alle haren troost ende hope wech was, si vloech door een cleyn poortken dat aent casteel stont in der woestijnen ende en hadde anders niet aen dan een coers ende een mantel om haer ghesleghen. Ende des coninckx soone Pontus met hem veertiende, werden gheleyt van een out priester, die hemlieden plach te leeren, in een steenrotse staende in eenen hof, ende daer waren si twee daghen sonder eten ende drincken. Ende die oude priester, ghenoemt Dandenijs, haer meester, hadde groten ancxt dat die kinderen uut souden gaen, also dat hi tot hem sprac ende seide: “Kinderen, is dat sake dat ghi niet sterven en wilt, soo blijft hier binnen!”
    


    
        Mer alst quam aen den derden dach sprack Pontus sinen meester toe ende seyde: “Meester, het is beter te sterven vanden swaerde dan van honghere, want wy souden aldus werden saken van ons selfs doot ende manslachtich aen ons selven. Ende gae wy uut ter aventueren, wi mochten behouden blijven vander doot ...”
    


    
        Dandenijs seyde: “Ick heb liever te sterven van hongher dan vanden handen der Sarasinen!”
    


    
        Als Pontus dit hoorde van sinen meester Dandenijs, terstont spranc hy uuter steenrotse ende Polides zijn neve, ende die ander kinderen die met hem waren volchden hem. Ende als si uut waren, rechtevoort werden si vernomen ende ghevanghen ende werden geleit voor die coninc Broadas, dye hem alle dede noemen coninc vanden lande.Ende als die coninck sach dese .xiiij. kinderen, dochten si hem te mael schoon wesen, ende hi vraechde hem wiens kinderen si waren.
    


    
        Pontus antwoorde voor hen allen ende seide dat si waren kinderen die de coninc om Gods wille opvoede, om dat si hem souden dienen als si groot waren.
    


    
        Doen vraechde Broadas: “Wat dienste soudy den coninc ghedaen hebben?”
    


    
        Pontus sprack ende seyde: “Here coninc, die sommighe van ons souden hebben gheregiert die hasewinden ende dat jacht des conincx. Die ander souden bewaert hebben die valcken ende havicken ende dye vlocht des conincx. Ende die andere souden gedient hebben in der salen ter tafelen ende in die camere des conincx.”
    


    
        Doen sprac die coninc Broadas verwonderende in hem selven: “Hoe verstae ic dit? Plach die coninc zijn dienaers aldus costelijc te cleden als ick u sie ghecleet? Mi dunckt ende het schijnt na uutwijsen uus staets ende habijts dat ghi sijt groter heren kinderen [ende] van cleinen heerschappen.” Broadas seide: “Bi Mahom, ic en weet wat ghi zijt, mer het en ghebreeckt u nyet aen schoonheden noch spreken. Ghi moet,” spreect hi, “laten uwe wet, die niet en dooghet, ende aennemen die wet van Mahon. Ende als ghi dat ghedaen hebt, so sal ic u veel duech[t]s doen. Ende en wildy dat niet doen, so sal ic u doen sterven quaets doots. Kiest van desen tween welcker ghy wilt!”
    


    
        Pontus antwoorde den coninc ende seyde: “Heer coninc, vander doot die ghi segt, daer moechdijt mede ordineren gelijcket u belieft, maer onse wet te laeten varen ende den uwen aen te nemen, dat en is nyet van onsen sinnen, ende des en sullen wi oec niet doen om te sterven!”
    


    
        “Neen?”, seyt dye coninc. “Daerom zijt ghy dan hier ghecomen!”
    


    
        Daer seyde hem dye coninck dat si sterven souden quaeder doot.
    

  


  [Hoofdstuk 3]


  
    Hoe dat een kersten ridder salveerden ende behielt dye .xiiij. kinderen, te weten Pontus ende zijn .xiij. ghesellen, in een schip opter zee.
  


  
    

  


  
    Onder dien quam daer een kersten ridder, die alle die voorseyde woorden aenghehoort hadde ende mededooghen hadde met den kinderen, diewelcke ridder hadde aenghenomen Mahons wet uut omsichte vander doot, mer hoewel dat hy van Mahons wet was metten monde, nochtans was hi vanden kersten wet metter herten. Desen ridder minde die coninck seere. Hi sprack den coninck ende seyt: “Heere, van desen kinderen sal ic u wel verlossen, ist dat si nyet ghelooven en willen aen Mahon. Ick wilt also met hem ordineren dat si nemmermeer eenige schade oft hinder doen sullen uwen wette.”
  


  
      Dye coninck sprac: “Dat bid ick u. Ic sedtse in u behoede. Doeter mede dat u believe ende oorbaerlicxt dunckt!”
  


  
      Doen Pontus ende die andere dat hoorden, meynden si rechtevoort te sterven, mer God versacht anders.
  


  
    

  


  
    Die ridder leydese tot sinen huyse waert ende dreychdese qualijcken te berechten voor den Sarasinen. Als si dan waren binnen sinen huyse, leyde hijse in een camere ende dede alle sijn volc wech gaen ende bestont den kinderen te segghen om te proeven: “Ghi moet,” seit hi, “ghelooven aen Mahon ofte ghi moet sterven!”
  


  
      Ende die kinderen antwoorden hem weder dat si liever hadden te sterven dan te gelooven aen Mahon.
  


  
      Doen die ridder sach dat si so vast bleven op haer gheloove verhuechde hem sijn herte ende verblijde seere. Hierna vraechde hi hemlieden oft si niet gegheten en hadden bi langhe.
  


  
      Sy seyden dat het waren gheleden drie dagen dat si noyt en aten ofte droncken.
  


  
      Als hi dat hoorde, terstont dede hy hem brenghen eten ende drincken.
  


  
      Ende seyde die een tot den anderen: “Waerom willen wi eten als wi te hans sterven moeten?”
  


  
      Pontus sprac: “Schoon heren, het hangt alte male aen dye gratie Gods. Believet Hem, wi sullen leven, ende believet Hem, wi sullen sterven, want alle dinc bi Hem staet ende aen Sinen wille hanghet al. Hebben wi goet betrouwen op Hem, Hi sal ons wel helpen. Laet ons eten ende bidden Onsen Here dat Hy onser ontfermen wille!”
  


  
      Dye ridder aenhoorde alle die woorden dye Pontus ghesproken hadde ende prijsde hem seere ende seyde tegen hemselven dat het groote schade ware dat alsulcken kint sterven soude, want het wonderlijcke schoon ende welsprekende ende wijs ware.
  


  
    

  


  
    Hi ghinc soecken een schip, ende als hi een ghevonden hadde na sinen wille dede hijt bi nachte spijsen voor een maent. Ende des smorghens vroech leyde hy dye voorghenoemde .xiiij. kinderen te schepe waert, ende in den schepe sette hi eenen schipper die kersten was ende ghevanghen hadde gheleghen met hemlieden. Ende dien seyde hi dat hi hem berghen soude int onderste vanden schepe, want si waren in der zee vanden landen, opdat die lieden segghen souden dat si ymmer verdrincken moesten, want si hem te schepe niet behelpen en conden noch dye zee nyet en kenden.
  


  
    

  


  
    Mer dit is altemael gheschiet uut die voorsinnicheyt Gods ende beschickinge des ridders, dye deze kinderen dochte te behouden omdat die weye der schapen Jhesu, die nu ghebruyct ende beseten was vanden wolven ende honden weder comen soude onder den rechten Herde, ende dat by toedoen vanden kinderen voornoemt, als men int vervolch des wercx bet vernemen sal.
  


  
    

  


  
    Als dan dese kinderen waren int schip ende alle dinck nae des ridders ordinancie ghedaen was, doen dede hi op halen dat zeyl ende ’t schip voer ter zee waert in. Ende dye kersten schipper, dye gheborghen was int onderste vanden schepe, spranck op ende nam die roeder in sine hant ende vraechde den kinderen aen wat lant si wesen wouden.
  


  
      Ponthus antwoorde hem ende seide: “Lieve vrient, indien dat u God tot ons gesonden heeft, so willen wi Hem dancken ende loven. Voert ons aent lant van Vrancrijck.”
  


  
      Hi seide dat hijt soude doen ende seyde hem dat si niet en sorchden, want daer eten ende drincken genoech ware in den schepe voor een maent ende vertelde hem, hoe dat die ridder hem ende die spiese bi nachte hadden doen te schepe.
  


  
      Doen sprack Ponthus den anderen toe: “Laet ons knielen neder ende dancken God, die ons soe veel duechts ende goets gedaen heeft. Dye daer vanden hoghen hemel neder ghesien heeft, om dat Hi soude hooren dat suchten sijnre gevanghen ende ontbinden sijn knechten vanden banden der verwoedender honden, dyewelcke verlost heeft Sijn schaepkens vanden tanden der wolven, dye ghebenedijt is in der eewicheyt. Ende laet ons hem bidden, dat Hy met Sinen knechten doe dat Hem believe, ende dat wy niet en moeten doen het en si Hem behaghelijck ende bequaem!”
  


  
      Alsoo deden si allegader ende setten haren wille in die wille Gods ende en betrouden niemant dan God.
  


  
    

  


  
    Nu laten wy te spreken vanden .xiiij. kinderen ende comen tot den ridder diese versonden hadde metten schepe ter zee waert, als ghi ghehoort hebt.
  


  
      Dye voornoemde ridder was ghenoemt Patricius ende quam totten coninck Broadas ende seyde: “Heere coninc, ick heb u wel verlost vanden kinderen die niet gheloven en wilden aen Mahon.”
  


  
      “Hoe?”, seyde die coninck. “Wat hebdy hem gedaen?”
  


  
      “Heer,” seyt die ridder, “nemmermeer en suldise sien, want ick hebse gheset in een out schip sonder eenich voetsel, daer si bi leven moghen, welck schip heeft twee of drie gateren, daert water in lopen sal, ende ic heb doen ophalen dat seyl, datse voeren sal in die hoghe zee. Hebt geenen anxt dat ghijse tot eenigher tijt sien sult ofte eenighe nyemaer van hem hooren sult.”
  


  
      “Dat wilde ick wel,” seyde die coninck, “want mi droemde te nacht dat dye .xiiij. kinderen in een bos [waren], ende dat schoon kint daer ick teghen sprac was gheworden een leeuwe ende het mi verslinde, ende quetste mi ter doot toe. Ende ic werdt daervan seer vervaert als ic uut mijnen slaep quam.”
  


  
      Die ridder seyde: “Heere, het en is niet dan droem. Ick segge u dat voorwaer: ghi sijt se quite!”
  


  
      Dye coninc sprac: “Dat belieft mi seer wel.”
  


  
    

  


  
    Doen beghonste die ridder den coninc te segghen van anderen saken ende seide: “Heer, bi Mahon, ic ben u sculdich te raden na minen besten vermogen hetgeen dat ic meyne dat voor u gaet ende uwes lants profijte, ende dat soude ic geerne doen. Daerom so duncket minen verstande goet dat men niemant vanden gemeinen volcke en doode ten ware dat si hemselven ter were wouden stellen om uwe mogentheyt te wederstaen. Redene waerom nae minen duncken wil ic u segghen: Ghy hebt hier een schoon ende vruchtbaer lant, hetwelcke ongheoefent ende te drifte soude leggen, ’t en ware bi den volcke die dat plegen te bouwen, want u volc hem des niet en verstaet. Ende uwer moegentheit ende heerlicheit wel toe behoort groten staet ende cost. Daerom, waer dat lant ongebouwet, ghi en conster geen vruchten af ontfaen. Ende ontfinct ghi geen vruchten, dat toebehooren uwes staets en conde u niet gevolghen. Hier bi ist dat my goet dunckt dat men dat cleyn volc laet leven ende dat lant bedriven. Ende men pleech gemeenliken te seggen dat also veel doet een molen die niet en maelt als eenen oven die niet en bact ... Daerom waert wel mijns sins dat men niemant en bedwonge anders te geloven of anderen wet te houden dan hi wilde, maer dat alle die steden ende landen die comen wilden onder uwe ghehoorsaemheit ende ghenade ende u jaerlijcx sekere tribuyt gheven, souden leven ende dat lant bearbeiden. Ende aldus suldy so rijck werden als ghi wilt, ende dat lant met vreden besitten. Ende die rijcke vanden lande die gevangen sijn ende die men bescatten mach, die suldy in ghenaden nemen ende treckense met schoonre sprake tot Mahons wet.
  


  
      Die coninc sprac: “Voorwaer, ghy raet ons trouwelike. Gaet voort totten ghevangen ende segt hem: So wie dat onse wet aennemen wille, dien sullen wy lief ende waert hebben, ende die sullen wi gheven vanden onsen, ende dye niet gheloven en willen sullen wesen tributoers ende leenhouwers ende sullen ons geven tribuite nae sijnre macht!” Ende beval den ridder alle den last daervan, ende wat hi daerin dede, dat soude ghedaen bliven.
  


  [Hoofdstuk 4]


  
    Hoe dat Patricius, den kersten ridder, verloste uut die gevangenisse die grave vander Struerie ende oock die ander Kerstenen.
  


  
    

  


  
    Aldus wert dye ridder geordineert regierder ende gouverneur der gevangen ende des gemeins lants en ginc ende verloste alle dye gevangen waren uut vangenisse, want hi niet voor hem en hadde dan dat kersten volc te behouden ende settese onder tribuyt. Des conincx broeder van Galissien, die nu verslegen was van des soudaens soen, te hant coninc vanden landen, diewelcke was een grave vander Sturie, een wijs verstandel man. Dese grave was gequetst ende hadde twee wonden, maer hi en hadde genen noot vanden live.
  


  
      Als die ridder den grave gevonden had, hy nam hem alleen ende leiden in een camer ende sprac hem toe ende seide: “Schoon heere, ghi sijt een broeder des conincx van Galissien, ende ic weet wel dat ghy groot begheren hebt te behouden dat lant ende dat volck dat ghevallen is in den handen der vianden in grooten verdriete ende in swaren liden ter tijt toe dat Jhesus Cristus, warachtich God ende mensche, versiet. Ick ghelove u dat in goeder trouwen, heymelijck onder ons beyden, dat ick u wesen sal dye beste hulpe daertoe, dye ghy hebben moecht.”
  


  
      Doen die grave hoorde den name Jesu Christi vervruechde hem sijn herte. Ende als hy hoorde dat dye ridder arbeyden woude totten welvaren der Kerstenen was hy seer blijde, maer nochtans had hi groten anxt ende duchtede seer dat des ridders meyninghe nyet soo gans en was als die mont sprack ende scheen te wesen. Daerom suchtende sprack hy den ridder toe ende seyde: “Lieve ende seere geminde ridder ende heere, dese woorden die ghi nu gesproken hebt behagen mi uutermaten wel. Ick en weet, schoon heere, oft ghise spreect om mi te beproven ende te ondersoeken ofte waerom dat ghise segt. Maer vergave God dat u herte soe meynde gelijke uwen mont spreect, ick woude Onsen Here God dusentvout daervan dancken, want begheerlijcheyt ende liever nyemaer ic noit en hoorde ofte ooc emmermeer hooren en mochte!”
  


  
    

  


  
    Dese edele grave dede als een edel man schuldich is van doen ende hi en gelovede niet terstont, sonder meer sekerheits daervan te vernemene, hetgene dat hem die ridder seide. Also is elc edel heere ende vorst sculdich niet te geloeven allet dat men hem seit, hi en verneemder meerder assercie ende sekerheit bi, want wie dat geringe geloeft wort, is haest bedrogen.
  


  
    

  


  
    Wat gebuerder nu? Als dan dye ridder verstont dat den grave twifelde dat die wercken gheen vervolch hebben en souden nae dye woorden, terstont om dyen twifel uut sijnre herten te doen, alle sijn leven begonste hi hem te vertellen, alle sijn leven ende regiment, ende seide hem hoe dat hi hadde gevangen geweest vanden voorghenoemde Broadas, ende hoe dat uut ontsichte des doots ende ooc om te helpen ende te verlossen die andere dye met hem ghevanghen waren, ende voort alle die Kersten die in Broadas’ des conincx gewelt ende vangenisse waren, dye welcke allegader gheschapen waren te sterven, hi aenghenomen hadde die wet der Sarasinen. Ende al waert dat hy droeghe dat teecken der Sarasinen nochtans so waer zijn herte ende stont altijt op God. Ende vertellende hem voort hoe dat hi behouden hadde die .xiiij. kinderen ende hoe dat hi den coninc Broadas onderwesen hadde, dat hi niemant dooden en soude vanden Kersten, mer dat elck soude houden alsulcke wet als hi woude, ende dat si hem souden gheven tribuyt. Ende seyde den grave dat hi dit ghedaen hadde op hope dat Ons Heere God Jhesus Christus anders versien ende beteren soude ende hier namaels zijn volc helpen soude, ende dat hi gemaect ware dispositoer ende regirer over die ghevanghen, ende wat hy met hem dede dat soude gedaen bliven.
  


  
      Als die edel grave voornoemt dit aenhoorde, viel hi ter aerden op sine knyen ende lovede ende dancte Onsen Heere God met tranen, welcke tranen als ghoet te vermoeden is niet en quamen uut drucke ofte droefheyt mer uut inwendigher overvloedighe groter blijschappe ende vruechde, ende nijghede den ridder toe ende bewees hem grote reverentie ende weerdicheit, nyet als een mensche maer als eenen dye van Gode ghesonden ende gheordineert waer om dat kersten bloet te beschermen ende te behouden. Ende als die ridder dit aensach vanden grave wert hy van weemoedicheit weenende ende nam den grave bi der hant ende hief hem op vander aerden. Daerom vanden si die een den anderen met groten jolijte ende blijschap.
  


  
    

  


  
    Ic vermoede dat meerder vrientschap, ciere ende reverentie noyt ghedaen en wert den eenen mensche vanden anderen. Och wat ghenuechten had die grave in zijn herte vander bootschap dye hem dye ridder brochte! O wat melodien had dye ridder dat hy ghevonden had een alsulcke verstande, eedelen, wijsen ende goetvruchtighen man by wien zijn opset dat hi altoos ghehadt heeft ghestijft ende ghesterct sal werden ende hetgene dat die ridder met sinen goeden wil niet en soude hebben volbrenghen connen geeynt sal werden! Wie heeft oyt desghelicx ghehoort? Men mach van desen tween wel warachtigen dat woort des prophetes David “Misericordia et veritas obviaverunt sibi iustitia et pax oscultate sunt.” Dats also veel te segghen: Die ontfermherticheyt ende dye waerheyt zijn malcanderen gemoet, dye rechtvaerdicheyt ende vrede hebben hem gecust. By der ontfermherticheyt moghen wi verstaen den ridder Patricius diewelcke ontfermhertich was ende medooghende opten Kersten alst wel schijnt, ende by der waerheit moghen wi verstaen den grave, want hy liever ghestorven soude hebben dan die waerheyt, dat is dat kersten gheloove, gheloochent. Dese zijn malcander ghemoet, want Patricius den grave ghemoete in der vangenisse. Nu voortaen by der rechtveerdicheit sullen wi verstaen den grave die voor die rechtveerdicheyt bereet was te sterven ende bi den vrede sullen wi verstaen den ridder, die daer was een vredemaker tusschen den coninck Broadas ende die Kerstenen dye ghevanghen waren, want hi procureerde dat die coninc tevreden was dat die Kerstenen hare wet souden houden ende nyet sterven en souden.
  


  
    

  


  
    Si hebben malcander ghecust als ghi voor ghehoort hebt na dese vrientschappe ende ciere die si malcander deden. Ende nadat si ghenoch gheweent hadden, seyden si die een tot den anderen dat hem God versamet hadde om te beschicken ende te ordineren dat welvaren ende profijt des volcx dat ghevreest was verdorven ende vanden Sarasinen vernielt te worden.
  


  
      “Ic vermoede,” sprac Patricius, “dat God noch verhooren ende ontfermen sal Zijn volc ende Zijns landts. Wy moeten noch meer spreecken met malcander vander ordinancie des ghemeynts profijts ende hoe dat wy het opsetten willen te behouden dat dat kersten volc ende dat lant in eeren blijve. Maer my soude te mael goet duncken dat ghy aen naemt dye wet der Sarasinen, als ick ghedaen heb: dat is metten monde ende niet metter herten. Ende ick soude meynen dat men gheen quaet daeraen en soude doen ofte dat Hem God daerom nyet en soude belleghen, want Hy soude weten dye redene waerom, ende Hy kent alle herten ende alle opsetten, ende voor Hem en is nyet verborghen, alsoo dat Hy wel soude weten dat ghy dat daet om beters wille ende om weghen te soeckene Zijn volck te behouden ende dat lant onder Zijn ghewelt te brenghen. Als ghi die wet aenghenomen hebt, soe soude dye coninck seer blijde wesen. Wat segdy hier toe? Is dit uwen wille, dat ic hem dat seyde dat ghi sine wet aennemen wilt?”
  


  
      Dye grave seyde: “Indien dat het u proffijtelic dunct om die Kersten te behouden ende dat ghemeijn lant, soe ist mijn wille.”
  


  
      Die ridder Patricius seyde: “Het dunct mi best zijn. Ende believet Gode, wi sullen alsulcke ordinancie maken als dat si oorbaerlijck ende profijtelijc sal wesen om te verwachten die ontfermherticheydt Gods. Ende ic seg u dat my mijn herte tuycht dat die .xiiij. kinderen die ick verlost hebbe, noch sullen winnen ende verlossen dit landt ende dat kersten volck dat daer binnen is. Want die coninck heeft mi selver geseyt hoe dat hem ghedroomt was vanden .xiiij. kinderen ende hoe dat den grootsten ende dye schoonste was gheworden een leeuwe, ende dat hi hem verslinde!”
  


  
      Doen seide dye grave: “Lieve heere, nu verblijt ghy mijn herte uutermaten seere, want die een vanden kinderen was mijn neve, des conincx sone, ende die andere vanden hoope was mijn sone. Godt die moetse gheleyden ende bewaeren!”
  


  
    

  


  
    Daer swooren si malcandere bystandicheit ende gheselschap te doen ende ghoet ende quaet met malcandere lijden ende custen malcander uut grooter ende ganscher lieften, ende opsetteden dat si souden raedt aviseren ende beschicken voor dat ghemeyn kersten volc ende hoe ende in wat manieren dat men dat soude moghen behouden. Hierna namen si oorlof aen malcanderen vriendelijcken ende broederlijcken.
  


  
    

  


  
    Niemant en derf vragen met hoedanighe reverentie, want dat wijst hemselven. Men mach wel dencken dat si groote misbaer bedreven int scheyden, want wat is pijnelijcker, wat is verdrietelijcker, wat is weemoedigher ende druckelijcker dan den eenen vrient te scheyden vanden anderen? Mer het is te peysen dat sy malcanderen weder troosteden ende verhuechden in dien, dat sy hopeden in corten daghen by malcanderen te wesen ende als broederen die een met den anderen te lijden ghoet ende quaet, ende daermede setteden sy malcander tevreden.
  


  
    

  


  
    Als dan Patricius oorlof ghenomen hadde vanden grave quam hy totten coninck Broadas ende seyde hem aldus: “Heere, ghy moecht wel eeren, dancken ende loven Mahon, want ick hebbe bekeert dat herte des gravens vander Sturye, dye daer is een broeder des coninckx van desen lande, dye ghy versleghen hebt. Hy sal aennemen uwe wet. Hy ende ick, wy sullen vermeeren den wet van Mahon. Wy sullen u doen hebben groote tribuyten ende ghiften uut desen lande. Ick ende hy, wy sullen rijden voor steden, casteelen ende sloten ende sullen spreecken met den borgheren vander steden ende met den eedelen vanden sloten ende casteelen. Ende alle dye ghene dye u onderdanich willen wesen, dye suldy nemen in ghenaeden ende dye andere dye onder uwe obedientie nyet comen en willen, sullens misghelden, ende men salse pijnighen ende tormenten aendoen!”
  


  
      Doen dye coninck dit hoorde vanden grave was hi te male blijde ende dede den grave voor hem comen ende vraghede hem oft soo waere als hem Patricius gheseyt hadde. Dye grave antwoorde den coninck ende seyde dat het zijn woorden waeren. Doen ontfinck hem dye coninck waerdelijcke ende met groter feesten in den wet van Mahon ende bedreef groote chierheydt ende jolijte op herpen ende op luyten, op orghelen ende met sanghe, ende hy ende alle zijn hof dancten ende eerden Mahon dat hy sine wet soo ghesterckt ende verchiert hadde met sulcken eedelen persoon, dye soo wijs, soo vroet, soe loyael, schoon ende verstandelijck ware, dat men van hem wiste te spreecken over alle dat landt.
  


  
    

  


  
    O ghy dwase ende onvroede coninck! O ghy onredelijcke ende onverstandelijcke beeste! Meyndy dat deze verstandighe grave ofte oock eenich mensche dye redene ghebruyct laeten soude den wet Jhesu Christi, dye soo claer ende eedel ende openbaer soo verdienstelijck ende soe vast is ende ongheschoffiert dat men zijn waerheyt ende claerheyt tasten ende gevoelen mach met sinnen ende verstande, ende aennemen dye wet van Mahon, die soo duyster ende valsch ende quaet is, dat men zijnre valscheyt gheenre lueghenen ofte ydele fantasien compareren ofte ghelijcken en mach!? Aen twijfele, my dunct datter luttel lichts is in uwen lanteerne, ende daerom so en mercket ofte en siedi niet: wie hi is daer, die eenich verstant heeft, die aennemen soude uus afgods wet Mahon, dye soo duistere ende valsch is dat men hem met gheenen redenen bewaringhen en mach, ende achterlaeten dye wedt Jhesu Christi, dye so claer ende warachtich is, dat hem des menschen verstandt van Zijnre claerheyt verschrickt? O coninck, oft ghy mercte ende verstonde, dan soudy wel weten uut wat meyninghe ende opsette dese edel grave aenghenomen heeft uwen wet, want het altemael ghedaen is om uwe vermaledijde hont uut der weye te worpene, dye ghi onrechtveerdelijcke besidt ende om u te brenghen onder den rechten heere Jhesus Christus. Dat moet voor zijn, dat sulcken verstande, wijse ende edel man zijn verstant ende redelijcheyt, dat hy van Godt almachtich ontfanghen heeft, tot Mahons dienste ende eere ghebruycken soude. Maer doch neen niet, als men naemaels wel vernemen sal.
  


  
    

  


  
    Als dan dese grave aldus chierlijcken vanden coninck in Mahons wet ontfanghen was, terstont wert hi ghelijcken Patricius des conincx opperste raet ende doen ende laet, ende wat sy den coninc rieden dat dede hi.
  


  
    

  


  
    Nu hebdy voren wel ghehoort hoe dat Patricius den coninc seyde dat hy ende die grave souden rijden voor steden ende sloten om dat volck dat onder sine obedientie comen wouden in ghenaede te nemen ende onder tribuyt setten, ende dye so niet doen en wilden te bestormen ende te bestriden ende met fortsen onder zijn ghewelt te brenghen. Want hem dan dochte dat hi seere ghesterct was met den voornoemde grave overmidts dat hy uuten lande ware ende dye maniere vanden lande wel kende, daerom soo ghinc hy toe ende reet met desen grave ende den ridder Patricius ende voert wel met .xxx. duysent ghewapende voor steden ende sloten ende settense onder des conincx tribuyt ende ghehoorsaemheyt. Ende voort deden sy veel wonders dat te lanc ware te vertrecken. Daerom so wil ick dat overslaen ende laten den coninck Broadas, die regneerde wel ontrent .xij. jaer, ende daerna quam dat rijck weder onder het kersten gheloove, ende ick wil seggen waer die .xiiij. kinderen bleven.
  


  [Hoofdstuk 5]


  
    Hoe dat Pontus ende zijn ghesellen by der fortuyne ende aventure quamen int lant van Cleyn Britaigne ende hoe dat Herlant de regent die .xiiij. kinderen vant op die rotse.
  


  
    

  


  
    Mer die aventure, die seer wonderlijc is, heeft dye voorseyde .xiiij. kinderen gheleyt aen dye costen van Cleyn Britaingen. Ende overmidts groote tempeesten ende winden die in de zee waren, werden si met haren schepe versteken op een steenrotse, welcke steenroetse stont bi den lande ende daer bi stont een bosch, ende in dat bosch stont een abdie, mer alst gheluc ende die aventure uut ghaven voor hem lieden, so bleef daer niemant, maer si quamen boven op die steenroetse ende behilden haer lijf. Ende als sy op dye steenroetse waren ende sy saghen dat sy soo aventuerlijcken haer lijf behouden hadden, leyden sy haer handen tesamen ende staekense ten hemel wert ende dancten God Onsen Heere ende riepen aen met ghanscher ende ghoeder herten. Ende Godt, die niet en vergheet Zijn vrienden ende den ghenen dye Hem betrout hebben in der noot, heeft verhoort die stemme deser kinderen, dye altijt haer betrouwen op Hem gesedt hadden ende heeft hem doen terstont te hulpe ghecomen in allen manieren, als ghy noch hooren sult.
  


  
    

  


  
    In dien tijden dat dese kinderen aldus versteken waeren op dye steenroetse aen dye cust van Britaengen ghelijcken als daer te voren gheschreven staet, soo regneerde ende was coninck in Britaengien een ghenoempt Hughet, een wijs, notabel ende eerbaer man. Dese coninck was oudt ende tot zijnen jaren ghecomen, ende hy hadde een dochter ende nyedt meer kinderen. Ende dye coninghinne, zijn wijf, was soo sieck ende seer ghequelt vanden artijcke ende vander ghicht dat sy haerselven nyedt verroeren en mochte sonder helpe van yemandt anders. Dye dochter voorseyt was die schoonste, dye ootmoedichste ende dye duechsaemste, hebbelicste mensche die men vinden conde oft mochte, ende men wiste van haers gelijcke nyet te spreecken, ende alle het ghene dat men dede in dye landen van steken, van breken ofte van anderen feesten was principalijcke door haer schoonheydt ende duechtsaemheyt. Oock soo was sy alle dye vruechde ende blijschappe haers vaders des coninckx, wandt doen dye coninck seer out was ende zijn lant nyet en mochte berijden, soo heeft hy eenen ridder, ghenoempt Herlandt, zijn regent ende stedehouder ghemaeckt, dyewelcke Herlandt was een wijs ende verstandelijck man.
  


  
    

  


  
    Het gebuerde dat dese kinderen voornoemt versteken waeren op dye roetse [ende Herlandt] uut was jaghen in dat bosch voorschreven, ende int jaeghen soo ghebuerdet dat het hert hetwelcke Herlandt jaeghende was, int water liep ter rotse waert aen, daer dese .xiiij. kinderen op waeren. Als Herlandt by der rotse quam ende hy opwaerts soude sien, soo sach hy dye .xiiij. kinderen staen op dye rotse. Dit siende riep hy hen toe ende vraechde: “Wat volcke zijt ghy?”
  


  
      Sy antwoorden hem ootmoedelijcken ende seyden dat sy daer aventuerelijcken ghecomen waeren.
  


  
      Doen dye ridder dat hoorde, terstondt sloech hy zijn paert met sporen ende reedt by hen, want het was leech water – nochtans ghinghen dye paerden tot den buycke toe int water – ende hy dedese setten achter zijn ridders ende schiltknechten ende dedese voeren opt drooghe landt. Als sy opt drooghe lant waeren, vraechde hem Herlandt van waer dat sy waren?
  


  
      Sy seyden dat sy waren uut den conincrijcken van Galissien.
  


  
      Doen was daer een in vanden hoop dye seyde: “Heere, siet daer Ponthus, des coninckx sone van Galissien, ende dye ander is zijn neve Polydes, ende dye andere dat zijn dye kinderen van baenreheeren uut Galissien.”
  


  
      Doen Herlandt dat hoorde, dat Ponthus was des coninckx sone van Galissien, dede hi hem groote eere ende was seer blijde ende beghonste met hem te spreecken. Ende dat kint Ponthus, dat verstandich was, antwoorde hem wijsselijcken ende beghonste hem te vertellen hoe dat Broadas des soudaens sone hadde beclommen en vercracht dye Coronge ende zijns vaders, des coninckx, casteel ende hoe dat hy zijnen vader doot gheslaeghen hadde ende dat lant onder zijne onderdanicheit ghebrocht hadde, ende hoe dat sy ghevanghen gheweest hadden ende in een oudt schip gheset waren ende alle dat dinck dat gheschiet ware.
  


  
      Als dye ridder Herlandt hoorde dat jammer ende druck des landts ende conincrijcx van Galissien, bedructen hem alle zijn ledenen ende hadde groote medelijden over dye coninck, dye daer versleghen ofte vermoort was ende over dat landt, daer dye Sarasinen verheerden ende bedwonghen dye Kerstenen. Daerna dede hy dese kinderen opsitten achter zijn volcke – maer Ponthus ende zijnen neve dede hy gheven paerden elcx op hemselven – ende hy voerdense in een stadt totten coninck ghenoemt Vennes.
  


  
    

  


  
    Als dye coninck dye kinderen sach ende hoorde segghen dat jammer vanden coninck ende vanden lande, jammerde hem uutermaten seere ende wert weenende, wandt hy den coninck wonderlijcken lief hadde, ende sprack ende seyde hoe dat hem dye coninc veel ghoets ende groote eere ghedaen hadde int lant van Spaengien, als hy met den coninck van Vranckrijck ghetoghen was om te strijden teghen den Sarasinen. “Ende ick seg u dat voorwaer,” seyde die coninc, “dat het schade is allen den Kerstenen dat die coninck doot is, want het was een wonderlijck schoon, verstandelijck, vroet man! Ende wy Bertoens hebbens meer schade dan eenighe andere nacien, want wy plagen te wisselen ende manghelen ons coren voor hare goede wijnen. Ick seg u dat wy hebben meer verloren dan men soude ghelooven! Mer ic bidde Onsen Lieven Heere, dat Hy dat lant wil verlossen vanden valschen gheloove ende inde[n den] wet, daert nu in staet. Ende want mi Godt toe ghesonden heeft den sone des conincx ende den andere baenreheeren kinderen, daerom wil ick Hem dancken ende loven. Ende wil dese kinderen doen ophouden ende leeren oft si mijn eyghen waeren.”
  


  
      Doen riep hy den regent Herlandt ende gaf hem Ponthus in zijne behoede, ende voort sant hi elck vanden anderen kinderen by eenen ridder van sinen lande ende settede hem een termijn uut zijnen hove te wesen van drie jaeren, ende na den drien jaren woude hijse weder hebben binnen zijnen hove. Ende badt allen den ridderen dye dese kinderen te bewaren hadden, dat sise leeren souden te watere ende te lande al dat den edelen toebehoort, ende dat si souden leeren jaeghen ende vlieghen ende spelen int tafelbert ende dat schaecspel, ende voort van allen goeden manieren onderwijsen. Ende soo wie den zijnen best leerde, dye soude hem daermede liefst ende danckbaerlijcxt doen, ende dien soude hi best loonen.
  


  
      Aldus sende die coninck elck vanden .xiiij. kinderen by zijnen gouverneur ende regeerder.
  


  [Hoofdstuk 6]


  
    Hoe dat Herlant by bevel ende ghebot vanden coninc met hem leyde Ponthus om dye op te voeden ende te leeren wat hem van noode was.
  


  
    

  


  
    Ende Ponthus ghinck met Herlant, ende Herlant leerde hem alrehande dingen die den edelen toebehooren van jaghen, van vlieghen van spelen int tafelbert ende van allen anderen goede manieren, ende werdt seere vermaert over alle Britaenge. Men wiste alle dat landt dore veele te spreecken van Ponthus’ verstandicheyt, van zijnen goeden regimente ende van zijnre bevallicheit. Het sprack al van hem by ende verre. Ende onder alle andere punten had hi over hem een sonderlinghe loffelijcke punt, dat was dat hy Godt ende die Kercke minde boven al. Ende dat eerste werck dat hi plach te doen als hi opghestaen was ende zijn handen ghedwaet hadde, dat was dat hy zijn ghetijden ende gebedinghen las ende devotelijcke misse hoorde. Nemmermeer adt hy ofte dranck voor hi alle zijn ghetijden ende ghebedinghen gheseyt ofte gelesen hadde. Hi gaf den armen heimelicken om Gods wille vanden ghelde datmen hem gaf. Noit en swoer hi groten eedt. Sinen eet was: “Voorwaer!” oft: “So helpe my Godt!” of hi plach te seggen: “Vrient, het is alsoo.” Also vrolicken was hi als hi verloes als hi wan. Dede men hem onrecht, hi onderwees dengenen die hem onrecht deden met tween woorden ende seide: “Vrient, doet des nyedt meer.” Ende voort als hi hoorde dat yemandt van vrouwen, jonckvrouwen ofte van eenighen eedelen mannen lachter oft schande sprac ofte oneere, dat sette hy voorby oft hi stoorde der gheenre redenen ende sermonen die dat seyden, ende seyde: “Men en sal nyet al ghelooven dat men hoort segghen. Ter aventueren yemant macht u gheseyt hebben, dye daer nyet af en weet anders dan hi versieret. ’t En is nyedt al waer dat men hoort segghen oft dat men eenen te huyse brenghet.” Aldus ontblaemde hy alle menschen, daer hy blaemte oft hoorde spreecken. Hoe dat hy ouder wert van daeghen hoe rijper, soetelijcker, manierlijcker, beter, ootmoedigher [hi] wert van manieren. Als hi sach dat yemandt voor hem die cappruyn lichtede, terstont dede hi den zijnen altemael af. Hy en speelde gheenrehande spel daer men blaemte oft oneere af mochte hebben. Wat sal ick v meer segghen? Hy was dye beste van ghoeden manieren. Voort so was hy dye schoonste ende dye wel gheformeerste die men aensien mochte, alsoo dat Nature niet aen hem vergheten en hadde. Hi en was gheenen mensche ghelijck, maer hi scheen te wesen een enghel vanden paradijse. Want hoe men hem badt besach als hy schoonder scheen te wesen, soo dat een yeghelijcke wiste te spreecken van zijnre schoonheydt alsoo dat dye fame ende tgeruchte van hem quam te hove voor den coninck ende ten lesten voor Sidonie, des conincx dochter.
  


  
    

  


  
    Als dese Sidonye hoorde segghen van Ponthus’ schoonheydt, manierlijckheyt, ootmoedicheyt ende duechsamicheyt had si groote verlanck ende begheerte om dese Ponthus te besien, daer men soo veele af seyde, also dat sy ontstack in haerselven vander groter begheerlijcheyt die sy hadde om hem te sien. Si badt Godt dat Hy haer verleenen wilde, dat sy Ponthus cortelijcken mochte sien.
  


  
      Dese Sidonie was ghehouwen voor dye schoonste vrouwe dye was in Vranckrijcke ende in Britaenge, ende dye manierlijckxste ende wel hebbenste, ende die haer best houden conde nae haren staet, daer men af wiste te spreecken.
  


  
    

  


  
    Nae den drie jaren dye den coninck gheordineert hadde, dat die .xiiij. kinderen wesen souden uut zijnen hove als by eenen van zijnen ridderen om te leeren duechdelijcke puncten, manieren ende wercken die den hove toebehooren, soo gebuerdet dat dye coninck open hof ende feeste soude houden op dat hoochtijdt van Sincxen in een stadt ghenoemt Vennes. Hi seynde den kinders tabbaerts ende cleederen van eenre sorten ende al eens gemaect, ende gheboot hem dat sy souden comen totter feesten. Ende beval elc vanden ridderen die die kinderen te bewaren hadden, dat elc soude comen metten zijnen, ende si deden also.
  


  
      Herlant brachte Ponthus met hem. Ende die heere van Laval bracht met hem Polides, Ponthus’ neve, dye te mael schoon ende aeminnich was ende die alre behaeghelijcste uutghenomen Ponthus.
  


  
      Als Ponthus ghecomen was te hove, een yeghelijck besach hem ende verwonderde hem van zijnre schoonheyt. Ende doen hi voor den coninck quam ende hem dye coninc sach, men derf niet vraghen oft dye coninck groote ghenuechte in hem hadde, want dat is ghoet te dencken. Dye coninck seyde hem dat hy willecomme moeste zijn ende dat hem Godt alsoo veel goeds ende eere moeste verleenen, als Hy hem wel gonde. Hy seide hem dat hy soude dienen metten goblette oft met den croesen in dese feeste.
  


  
      Dese feeste was aldus gheordineert dat dye baenreheeren, ridderen ende knechten saten aen dye een zijde vanden pallayse ende des coninckx dochter Sidonie met haren vrouwen aen dye ander zijde. Groot was dese feeste, ende men bedrever wonderlijcke vruechden ende veel speels in deser feesten.
  


  
    

  


  
    Sidonie hoorde veel wonders segghen vander uutwendigher schoonheydt van Ponthus ende van zijnre curieusheit ende manierlijckheyt, soodat haer seer verlanghede om te spreecken met Ponthus, had zijt wel by connen brenghen. Sy peysde nacht ende dach hoe dat sy best soude moghen commen om Ponthus te sien ende om haer te hooren spreecken behouwelijcken haere eere, wandt si ontsach haer see[r]e der quader tonghen clappaige, ghelijck als meer in des coninckx hove ghebuert is ende noch daghelijcx gebuert. Als si veele ende langhe ghedocht ende ghepeyst hadde hier op sant si ten lesten om Herlant dye Pontus in sine behoeden hadde, ende si gaf hem een tellende paert, seer goet ende schoon, ende dede hem groote chiere.
  


  
      Herlant dit siende, verwonderde hem seere vander giften ende chiere die hem Sidonie gaf ende dede, ende hi dochte wel in hemselven dat si eenighe dinck op hem begheeren soude.
  


  
    

  


  
    Alst een wijle gheleden was beghonste Sidonie van veers te spreecken van Pontus ende seide tot Herlant: “Herlant senescal, goede vrient, wi moeten sien Pontus die ghy opghevoet hebt, daer men soe veel af seyt dat hi so schoone ende soe huesch is. Ick bidde u dat ghien ons t’avont laet sien, ende ghi coemt met hem, want ick hebbe hooren segghen dat hi seer wel dansen ende singhen can. Daerom wilde ick gherne hem sien dansen ende hooren singhen.”
  


  
      Herlant antwoorde haer ende seyde: “Vrouwe, na dien dat het u alsoo belieft, ick sallen u brenghen.”
  


  
      “Ghaet dan,” sprack Sidonie, “en laet ons besien oft het waer is dat men van hem seyt.”
  


  
      Herlant nam oorlof ende ghinck.
  


  
    

  


  
    Dese Herlant was een beleeft, verstandelijck ridder. Hy peysde in hemselven wat het beduyden mochte dat hem Sidonie dese groote chiere ghedaen hadde ende seyde in hemselven, dat het gedaen was om Pontus, sodat hy in groter fantasien ende melancolien was ende en wiste nyet wat hi doen soude. Hi sede tot hem selven: “Coninghinne van hemelrijck, wat sal ick doen? Ist dat sake dat ick Pontus leyde tot Sidonie – hy is schoon ende manierlijck – ick heb ancxt, sy sal op hem verlieven, soodat si anders gheen man en sal willen hebben dan hem. Of sy mach hem lief gecrijghen met sulcker lieften, daer si by gheblammeert mochte zijn ende Pontus eeuwelijck verdorven. Ick en weet nyet,” sprac hy, “wat ick doen oft laeten sal.”
  


  
      Hy dochte dat hy soude leyden tot Sidonye Ponthus’ neve Polides, dye in dye stede van Ponthus – overmidts alle quaet te verhoeden dat daeraf comen mochte, wandt hy den coninck seer ontsach. Hy dede alsoo. Hi nam Polides ende leyden met hem tot Sidonie.
  


  
      Sidonie was in haer bereetcamer met eenre cameniere ghenoempt Elions, welcke cameniere si lief hadde boven alle die andere ende betrouwede haer bat dan eenich vanden anderen. Dese cameniere hadde Sidonie gheseyt hoe dat haer seere verlangede om Ponthus te siene. In haer bereetcamere stont een cleyn vensterkijn, daer sy altijdt haer ooghe in hadde, wandt sy wiste wel dat Herlant met Ponthus comen soude van dier zijde. Ende soo sach sy dan door dit veynsterkijn of hy nyet en quam, ende dan nam si weder haren spieghel ende besach ofte haer yet ontbrack aen haer bereetsel, ende dan sach sy weder dies weechs daer hy comen soude, ende dan riep se weder Elyons om te wetene ofte haer yet ontbrake aen haer bereetsel, so langhe dat sy sach comen Herlant ende Polydes dye seer schoone was. Doen ghinck sy neder in haere camere ende bedreef grooten jolijdt, ende met grooter chierheydt hiet sy Polides willecomme, ende sy nam hem by der hant ende woude hem doen sitten bi haer.
  


  
      Polides seyde: “Vrouwe, ick en sal nyet by u sitten, behouden uwen pays, want het en waere nyet betamelijck.”
  


  
      Sidonie seyde: “Voorwaer, het waere ymmer wel betamelijck, want ghy zijt eens conincx sone, als ick eens conincx dochter ben. Waerom en soudet dan nyedt betaemen?”
  


  
      Polides antwoorde: “Vrouwe, behouden uus pays, ick en ben gheen sconinckx sone!”
  


  
      Doen vraechde hem Sidonie. “En zijt ghi nyet des coninckx sone van Galissien?”
  


  
      Polides antwoorde: “Voorwaer vrouwe, neen ic, mer ick ben zijn neve.”
  


  
      Doen seyde Sydonie: “Voorwaer, ick hadt ghemeynt.”
  


  
      Sy dede hem dye beste chiere dye si conde, maer si was seer ghestoort, omdat Herlant also met haer ghegheckt hadde.
  


  
      Sy riep Herlandt ende seyde: “Herlandt, ghi spot met my!”
  


  
      “Waerom, ghenaedighe vrouwe?” sprac Herlandt. “Waeromme soude ic met u spotten? Dat waere van my qualijcken ghedaen ...”
  


  
      Sidonie seyde: “Alsoo, want ghy my ghelooft hadt te brengen Pontus, des coninckx sone van Galissien, ende ghy hebt tot my ghebrocht zijnen neve Polydes. Waerom hebdy ghy dat ghedaen? Wat moechdy dencken? Waerom houdi mi soe dwaes?”
  


  
      Herlant, als hy sach dat Sidonie aldus ghestoort was, viel hy haer te voete ende bat dat si hem vergheven wilde dat hy teghen haer misdaen hadde, want hijt in gheen arch ghedaen en hadde. Mer hi seyde, dat hi Pontus niet ghebrenghen en conde, overmidts dat hi op die tijt voor die coninc diende.
  


  
      Doe seyde Sidonie: “So soudi noch ghebeyt hebben ende en hebben gheen anderen voor hem ghebrocht. Waerom hebdy dat ghedaen? Hebdi ancxt voor my? Ick en ben niet soe sot noch so jonck, ic en weet wel wat ic doen sal.
  


  
      Herlant sprac: “Vrouwe, daer en twijfelt mi niet aen. Mer ick heb ancxt voor mijn heer die coninc, u vader, die u soe lief hevet. Al waert saecke, dat ghi hem een luttel beter chiere toondet dan een ander, dat hy hem daerom haten mochte, ende dat daervan eenich quaet mochte comen, want die werelt is so quaet als: Daer ghi niet en dochtet dan goet ende eerbaerheyt, daer souden die menighe arch ende onduecht uut peysen.”
  


  
      Als Sidonie dit hoorde, sprac si ende seyde: “A senescal, hebt daer gheene sorghe vore, want ick had mi liever doot te wesen dan ick doen soude dat teghen mine eere ghinge, oft daer yemant op mochte spreken teghen mijne eere, des sijt seker ende weet voorwaer!”
  


  
      Herlant seyde: “Vrouwe, dat gunne u God also waerlijc als ict u gunne, want gheen meere ghenuechte en mochte my gheschien. Indien dan, vrouwe,” spreect Herlant, “dat ghi mi dat loven wilt dat ghi hem nyet meerder chier aendoen en wilt dan den anderen, daer men eenich quaet bi mercken mach, so wil icken u brenghen.”
  


  
      Sidonye sprac: “Dat bid ic u, Herlant, gaet voort ende merret niet lange!”
  


  
    

  


  
    Dye senescal Herlant ginc wech ende haelde Pontus. Ende Sidonie ginc in haer bereetcamer, daer stont een cleijn veynsterkijn in dien wech daer Pontus comen soude. Ende si en had niemant by haer dan Elyons haer liefste cameniere. Sidonie seyde tot Elyons: “Gheeft mi mijnen spieghel ende besiet oft mi yet ghebreket.”
  


  
      Elyons seyde: “Vrouwe, u en ghebreket niet!”
  


  
      “Besiet dan,” sprac Sidonie, “oft hi coemt!”
  


  
      Elyons ginck metter vaert besien door dat veynsterken oft hi quam, ende altoos was daer een van hem beyden voor dat venster om te wachten als een die Sidonie seer begheerde.
  


  
    

  


  
    Als dan Elyons langhe hadde ghestaen sach si ten lesten Pontus van veers comen. Dit siende liep si metter haest tot Sidonyen ende seyde: “Vrouwe, sieten daer comen, die schoonste mensche vander werelt!”
  


  
      Als Sidonye dat hoorde, liep si te vensteren waert ende sach hem comen met Herlant den senescal, so schoon ende so blanck als cristael, ende haer verwonderde seere van zijnre schoonheyt. Si sprac Elyons toe ende seyde: “Elyons, mi dunct dat hy wonderlijc schoon is. Ick en hebbe geen schoondere ghesien!”
  


  
      “Vrouwe,” sprac Elyons, “het en is gheen mensche, mer het is een enghel! Ick en sach noit zijns ghelijcx. God heeften selver ghemaect met Zijn eyghen hant.”
  


  
      “Bi mijnre trouwen,” spreect Sidonye, “ghi segt die waerheyt. Ic geloovet,” als die alree ontsteken is met zijnre minnen.
  


  
    

  


  
    Doen ghinck Sidonye beneden in haer camer met hare vrouwen ende joncfrouwen, ende corts daerna quam Pontus ende die senescal Herlant.
  


  
      Als Pontus in der camer quam, boech hy zijn knien ter aerden toe ende gruetede Sydonie ende haer gheselschap. Ende Sidonye nam hem byder hant ende wilde hem doen sitten bi haer.
  


  
      Pontus seyde: “Vrou,’t en is gheen reden dat ic sitten soude neven u,” ende maeckte hemselven seer cleyn ende dede Sidonie wonderlijcke veel hovescheden.
  


  
      Mer si seide: “Waerom zijt ghi so uutermaten huesch? Sijt ghi niet eens conincx kint als ick ben?”
  


  
      “Vrouwe,” spreect Pontus, “het en is gheen ghelijckenisse, want ghi zijt eens groots ende moghens conincx dochter, ende ick ben eens conincx sone, die onterft ende ontghoet is, ende ick en hebbe nyet dan dye gratie ende duecht mijns heeren des coninckx, uus vaders, die mi soe veel duechden gedaen heeft dat ickx hem nemmermeer loonen en mach.”
  


  
      “A Pontus,” sprack Sidonye, “laet staen dese woorden, want Godt en heeft u nyet ghemaect na uutwijsinghe uwer natuere om u te laten verghaen, want ghy zijt gheschapen meer goets ende eere te crijghen dan u vader oyt hadde. Ende sonder twijfel, God sal u goet ende eere verleenen!”
  


  [Hoofdstuk 7]


  
    Hoe dat Sidonie seer gracelijck ende soetelijc sprack tot Pontus ende begonste hem seere te beminnen sonder eenighe dorperheyt.
  


  
    

  


  
    “Vrouwe,” sprack Pontus, “daer en sie ick gheen weghen toe. Maer aen die gratie Gods hanghet. Dien bevele ict altemale.”
  


  
      “Ick ghebiede u,” seyde Sidonie, “dat ghy neder sidt.”
  


  
      Pontus ghinc sitten een weynich by haer.
  


  
      Sidonie sprack: “Hoort ghy joncfrouwen ende vrouwen toe,” ende seyde: “Doet doch den senescal ende zijn ridderen goede chiere ende bidt hem dat ons Pontus mach singhen ende met ons dansen!”
  


  
      Si deden dat haer Sidonie badt, ende onder dien dat dese joncfrouwen Herlant toefden ende chiere deden, stelde haer Sidonie met Pontus in spraken. Ende hy conste hem wonderlijcke wijsselijcken ende manierlijcken hebben in woorden ende in hoofsche tale na sinen jaren, also dat Sidonie so seere verwonderde. Ende onder anderen woorden sprack si ende seide: “Pontus, ghi hebt herde langhe gheweest in Britaengen sonder ons te comen besoecken ...”
  


  
      “Vrouwe,” sprack Pontus, “ic ben in bewaringhe ende in eens anders behoede ende en ben mijns selfs niet. Daerom ist redene dat ick dien onderdanich ben, in wiens bewaringhe u vader, mijn heere, die coninck mi ghesedt heeft.”
  


  
      “Het is redene,” sprack Sydonie. “Ick vraghe u, Pontus,” sprack si, “hebdy oock ghenoechte om ons ende die vrouwen die met my zijn te comen sien?”
  


  
      “Voorwaer, vrouwe, jae ic!” seyde Pontus.
  


  
      “So vraghe ick u voort,” seyde Sidonie, “hebdi gheen behaghen in eenige vanden vrouwen ofte joncfrouwen om te wesen haer ridder, als ghi nu ridder sult wesen?”
  


  
      Pontus antwoorde: “Voorwaer, vrouwe, neen ick, want mijnen dienst, dien ick yemant vanden vrouwen oft joncfrouwen doen mochte, soude cleyn wesen.”
  


  
      Sidonie sprack: “Ha Pontus, waerom segdi dat? Ghi zijt edel ende goet ghenoech te dienen die meeste vrouwe van Britaengen ende die schoonste! Pontus,” sprack si, “nu ghi den ridderlijcken staet aenghenomen hebt, so wil ick ende begheere op u, dat ghi u houden wilt voor mijn ridder. Ende als ic hoore seggen dat ghi eenige duechdelijcke feyten ofte wercken doet, so sal ick mi daerinne verblijden.”
  


  
      “Vrouwe,” sprac Pontus, “ick dancke u grootelijcken daervan dat ghi u so verootmoedicht, dat ghi my neemt tot uwen dienre. God gonne mi eenich feyt oft duecht te doen dat u behaghe ende alle den anderen vrouwen. Ic ben schamelijc ende snoolijc toeghemaeckt om eenige groote dinghen te doene, want eens arms mans macht is cleyn. Nochtans sal ick doen dbeste dat ic can ende mach!”
  


  
      “Pontus,” sprack Sidonie, “ick wil dat ghy dat weet: Hoewel dat ick u ghecoren heb voor mijn ridder, als ghi nu ridder zijt gemaect, nochtans ist dat ghi badt doet dan eenich van mijnen anderen ridderen, ghi sult die liefste wesen, ende wat ick hebbe dat en suldy gheen ghebrec hebben. Ende ic woude wel dat ghi my dienen woudet boven alle vrouwen in rechter eerbaerheyt, ende en denckt niet dat ick anders meyne dan duecht ende eerbaerheyt!”
  


  
      Pontus antwoorde haer ende sprac: “O gheduchtighe vrouwe, ic en weet hoe ick u te volle mach dancken van deser grooter eere die ghi mi bewijst. God verleene mi dat icse mach verdienen!”
  


  
      Sidonie sprac ende seyde: “Pontus, ick sal u minnen als mijn ridder, ende dien suldy wesen in deser manieren dat ghy mijn eere sult behoeden ende bewaren. Ende is dat sake dat ick vernemen can dat ghi anders denct dan eerbaerheyt of dat ghi eenighe dorperheit voor ooghen hebt, nemmermeer en sal ick u liefhebben!”
  


  
      “Vrouwe,” spreect Pontus, “ick waer veel liever doot dan ick peysen sou eenich dinck dat tegen uwe oft uwe vaders, mijns heren, des conincx eere bewesen soude.”
  


  
      Doen seyde Sidonie: “Pontus, dat loeft mi als eens conincx sone! Doet ghi?”
  


  
      Pontus antwoorde ende seyde: “Ja ic, vrouwe, by mijnre trouwe!”
  


  
      Doen toech Sidonie eenen gouden rinc met eenen diamante van haren vingher ende stacken Pontus aen sine hant ende beval hem dat hien draghen soude ter eeren van haer ende Pontus dancte haer seere. Daerna nam hem Sidonie by der hant ende leyde hem ten danse ende bat hem dat hi woude singhen een liedeken dat wonderlijcke goet ende soete was. Ende de vrouwen ende joncfrouwen saghen hem aen ende presen hem seere, ende elc van henlieden had grote begeerte tot hem waert, alle stille swijghende, ende si seyden die een tot den anderen te goeder ure waer si gheboren, dye waerdich ware van hem ghemint te werden.
  


  
    

  


  
    Alst daer al ghedanst was, dede men daer comen wijn ende cruyt, ende Sidonie nam eenen cop met wijne in hare hant ende gaffen den senescal Herlant ende seyde: “Herlant, ick gheve u met mijn selfs hant die cop met den wine.”
  


  
      Ende die regent Herlant dancte haer seer grotelijcke. Ende als daer langhenoech cierheyt ende feeste ghehouwen waeren, sprac Herlant Sidonie toe ende seide: “Vrouwe, belieftet u, ghy sult ons orlof gheven, want het is tijt te ghaen bi mijnen here, den coninck.”
  


  
      Sidonie gaf hem lieden orlof te ghaen ende bat den regent Herlant dat si cortelinghe wedercomen souden ende besien wat sy deden.
  


  
      Herlant seyde dat hijt soude doen. Daer saghen sy malcander so minlijcken aen int scheyden, Sidonie ende Pontus, dat het een herte mochte deren vant scheyden. Mer Sidonie hout haer also bedect als si mochte.
  


  
    

  


  
    Als Herlant ende Pontus wech gheganghen waren, sprac Sidonie den anderen vrouwen ende joncfrouwen toe ende vraghende: “Wat segdy van Pontus?” Ende daer was niemant van hem allen, hi prees hem seere. Ende dye sommighe seyden heymelijcke tot malcander: “Sonder twijfel, het waer een wel gheboren wijf die alsulc eenigen vrient hadde. Si mochte wel segghen dat si hadde die schoonste man van alle die werelt!”
  


  
      Aldus presen die vrouwen Ponthus ende dat was der scoonder Sidonie grote vruechde ende jolijt te hooren, al en thoonde sijt niet.
  


  
    

  


  
    Elck die hem des verstaet mach wel dencken hoet daermede was. Sy seyde: “Het is wel waer dat hi scoon is, mer men weet noch nyet waer toe hi gedien sal of wat eynde dat hi nemen sal, ende daerom en sal mens niet te seer prijsen.” Ende dat seide si van ancxte ofte eenighe boose menschen eenich arch gedocht of gesproken mochten hebben van haer ende Pontus, nochtans dat haer herte wel anders meende dan die mont sprac.
  


  
    

  


  
    Dese voorghenoemde feeste daer alle dit in geschiede, duerde drie dagen lanc met groter vrolicheyt, ende daer wert menigherande ghenoechte in bedreven die te lanck waren te vertellen.
  


  [Hoofdstuk 8]


  
    Hoe dat dye nieumaren quamen aen den coninc van Britaigne dat die Sarasinen aengecomen waren in zijn conincrijck.
  


  
    

  


  
    Maer na den derden daghe quam daer vervaerlijcke nieumaer te hove voor den coninck ende zijn ghesin, hoe dat die Sarasinen gecomen waren voor tlant, wel .xxx. duysent sterck, ende wouden dat lant bestrijden, van welcken niemare dat hof uutermaten seere gestoort was, als men wel dencken mach. Alst quam aen die middach werden gesonden een ridder en twee schiltknechten vanden coninc Karodos, des soudaens sone, tot des conincx hof van Britaengen. Dese ridder was grof ende groot, ende breet over die schouderen ende was wreet ende hoverdich int aenschouwen, ende hi hadde eenen voorspreker,bi welcken hy dede segghen over luyt, dat des soudaens soon van Babilonien was ghecomen in die landen om te niet te doen den kerstenen wet ende te vermeren die wet van Mahon. Ende hy gheboet den coninck van Britaengen dat hi soude laten den kerstenen wet ende aennemen den wet van Mahomet ende hem geven trebuyt. Ofte woude hi dat niet doen, hi soude Britaengen destrueren ende te niete doen.
  


  
      Die coninc stont ende aenhoorde dese dreygementen ende hoverdige woorden, ende daer en was niemant van alle den ridderen ofte knechten dye een woord sprack.
  


  
      Als Pontus dit ansach, dat si alle gader sweghen ende niemant den hoverdighen ridder en antwoorde, spranc hi voort ende seyde den hoverdighen ridder aldusdanighe woorden: “Ic ben een kint ende een simpel mensche, mer alsoo en sal ick onse wet niet niet laten verdrucken voor mijn oghen!” Hi neech den coninck toe ende badt hem oorlof om den hoverdigen ridder te antwoorden, ende die coninc gaf hem consent ende oorlof. Als hi oorlof verwerven hadde, ende hy sach dat daer nyemant en was die den ridder toe spreken dorste, doen oplukede hy sinen mont ende sprac hem toe ende seide: “O du hoverdige Sarasijns ridder, ick segghe di dat uwe wet niet en is dan eeuwighe verdomenisse en leven des eeuwichs viers, ende onse wet is salicheyt ende behoudenisse der sielen, vol vruechden ende eeuwelijck duerende. Ende daerom van tribuyt u te gheven, als ghi segt, en sullen wi niet doen, want wy uwen coninck ende u ofte oock uwen afgod Mahon en willen wy gheen diensten doen!”
  


  
      Doen sprack dye ridder ende seyde: “Ist sake dat daer yemant is dye tegen my campen wil dat Mahon niet meerder en is dan Jesus Christus, ick salder twee nemen, ick allene teghen te campen. My en rucht ook wie sy sijn!”
  


  
      Als Pontus dit hoorde sprack hi ende seyde: “Wilt God, wy en sullender gheen twee tegen één setten. Die schande en sal ons niet over ghaen, mer ick allene. Al ben ic jonck ende cranck, nochtans soe werpe ick daer mijnen caperoen om te beschermen dye woorden, dye ghy daer ghesproken hebt, ende dat Jhesus Christus is Gods sone ende Mahon des duvels sone!”
  


  
      Doen hy sinen caperoen voor den coninck gheworpen hadde, die Sarasijn nam hem op ende seyde: “Verstaet my wel, ick sal campen teghen dy ende teghen noch eenen anderen tot dy.”
  


  
      Pontus antwoorde: “Ick en wil niemant hebben dan my allene!”
  


  
    

  


  
    Die coninck ende die ander heeren dye by hem waren dyt aensiende waren seere ghestoort dat Pontus sijn pant gheworpen hadde, mer si en mochtens niet ghebeteren.
  


  
      Die coninck sprack Pontus toe ende seyde: “Pontus, ghy hebt onse herten seer ghestoort ende ontstelt, in dien dat ghy die stoutheyt bedreven hebt dat ghi, die daer soo jonck ende teder sijt, gheworpen hebt u pant teghen den ridder die soe groot ende soo sterck is!”
  


  
      Ponthus antwoorde den coninck soetelijck ende vromelijck, als een dye bernende in der lieften Gods ende op Hem groot betrouwen hadde, ende seyde: “Heeren, en weet ghy niet dat Godt Susanna verloste vander doot by toedoen ende requeste van Daniel, die niet en was dan een kint? Daerom en laet u nyet verwonderen vander wonderlijcheyt Gods, want desghelijcx sal my God by Sijnre goedertierenheyt verlossen vanden handen des hoverdichs Sarasijns. Daervan en twijfelt my nyet, want ick alle mijn hopen ende betrouwen in Hem hebbe, ende ic wel weet dat Hi Sinen knecht niet achterlaten en sal in der noot!”
  


  
      Als die coninc hoorde dat Pontus soo vromelijck sprack ende soo groot betrouwen op God hadde, ende aensach dye grote stoutheyt die hi altemael op Gods gracye dede, ende als hy sach dat alle sijn opset duechdelijck ende goet was, wert hy weynende uuter maten seere, ende hi badt Onsen Heere ootmoedelijcke met screyenden oogen, dat Hi Sijnen knecht bistandicheyt doen wilde ende helpen hem in sijnre noot.
  


  
    

  


  
    Daernae quam Pontus totten coninck ende seyde: “Heer coninck, maect mi ridder ende gheeft my wapenen, ende soo mach ick ghaen doen dat ick aenghenomen hebbe.”
  


  
      Die coninck sloech hem ridder ende gaf hem dat sweert ende hi custen hem al wenende ende so grooten rouwe bedrivende, dat men hem niet seggen en mochte, ende hi wapende hem met den besten harnasse van sijnre tresoor ende gaf hem dat beste ros van sinen huyse.
  


  
      Ende doen hi al ghewapent was ende opgheseten was, scheen hi so recht of hi uuten paerde gesproeten hadde geweest, ende soe schoon dat men gheen schoonre creature aensien en moechte. Ende die .xiij. ghesellen, daer hy mede ghevangen was, weenden ende waren seer droef. Ende Herlant ende alle ander dye hem kenden waren temael rouwich, want hi was soo jonc ende teeder, ende moeste hem weeren teghen soo grooten ende stercken ridder, soodat het wonderlijcken deerlijck was te siene.
  


  
    

  


  
    Dat geruchte was seer groot onder tvolc, dat Pontus den stercken ridder bevechten soude, ende ginc soo verre dat het ten lesten quam tot Sidoniens ooren. Of Sidonie des rouwe ende groote droefenisse hadde en derf men niet vraghen, want het is goet te dencken, dat si anxt hadde dat haren ridder verslaghen soude werden vanden vreeselijcken Sarasijn. Wat dede si? Als si dit hoorde, ontghinck haer alle vroude alst goet te peysen is, mer si hielt haer bat dan haer was. Si nam een puntelic abel doecxken ende sandt hem om aen sine lance te doen.
  


  
      Als Pontus dit doexkijn aensach ende vernam dat het van Sidonie quam, vervroude hem alle sijn leven ende hy danctese seere ende wert soo gemoet om te strijden teghen den Sarasijn van dat aensicht des doexkens dat van Sidonie quam als Hector vanden aensichte der scoonder vrouwen Helena was om te strijden tegen die Griecken, ende hi reet vromelijck vol moets ter plaetsen waert daert vechtelis gheschien soude.
  


  
      Ende Sidonie vol van drucke besloot haerselven in haer gebetscamere ende stelde haer in bedinghen ende badt Onsen Lieven Heer dat Hy Pontus woude verlenen victorie teghen den Sarazijn, ende dat Hy Sine wonderlijcke cracht ende moghentheyt tonen wilde in hem ghelijcken als Hijse toende ende openbaerde in David doen hi den groten Goliam verwan. Ende si liet niet af, meer si badt al van eens met bescreyden wanghen met opgherecten handen ten hemel waert, ende God heeft hare bedinge verhoort, als ghi nu wel vernemen sult.
  


  [Hoofdstuk 9]


  
    Hoe dat Ponthus nederwerp ter aerden den Sarazijn, die seyde dat zijn wet beter ware dan die wet der Kerstenen.
  


  
    

  


  
    Als Pontus opgheseten was ende ter plaetsen gecomen was, daer hi den Sarazijnsen ridder bestriden soude, sprac hem die ridder toe ende seide: “Ghaet ende haelt noch eenen tot u, die u helpen mach, want mi dijnre jammert overmits dat ghi so schoonen jonghelinc zijt, ende mi dunct dat het grote scade waer dat ic u versloege. Oft bid Mahon dat hi u vergeve dat quaet dat ghi van hem geseit hebt, ende ic sal u laten onbevochten.”
  


  
      Pontus antwoorde op dese woorden ende seyde: “Heer ridder, laet staen dese woorden, want ghi sult haestelinghe sien die cracht ende macht Jhesu Christi. Stelt u ter weren ende bescermt u oft u wilts!”
  


  
      Met dien dat Pontus dese woorden ghesproken hadde, dayssede hi met sinen paerde wat achterwaert ende leyde sine lance in die clincke ende quam met eenen droes aen ende stack hem tusschen den schilt ende helm also, dat hi hem die mouwe vanden hernasse doorstac, ende dat yser vander lance bleef thusschen den hals ende die scouwere, ende die steke was soe groot dat Pontus’ sijn lancie brack. Ende die Sarazijn stack Pontus in sinen schilt so groffelick, dat sijn lancie t’enden in stucken spranc.
  


  
      Als die coninc ende die andere die bi hem waren, dit aensaghen, dancten si Onsen Heere ende seyden tot malcanderen dat Pontus schoon ende wel gesteken hadde daer.
  


  
      Nadat dit aldus gesciet was, reet Pontus voort duere ende sloech zijn hant aent sweert ende quam tegen den Sarazijnsen ridder gereden ende gaf hem also grooten slach, dat hi hem afsloech ende ontnagelde die een helft vanden visiere, ende dat belette hem so seere om sinen aentocht te halen, als dat hi selver die hele visiere aftooch, ende doen was hem dat aensichte altemale bloot. Die coninc met sinen volcke dit siende, vervruechde hem seere ende hoopten aen God dat Pontus victorie hebben soude.
  


  
      Daerna quam die Sarazijn ende sloech Pontus met eenre bordare also groten slach dat hem dat hooft duselde, ende dat hi niet en wiste waer hi was, maer hi sloech sijn paert met sporen ende quam weder teghen den Sarazijn ende gaf hem eenen grooten slach. Ende dese vechtinge duerde langhe, mer altoos arbeyde Pontus om den Sarazijn int aensichte te rakenen, want hi daer bloot was, alsoe dat hi hem ten laetsten so in sijn aensichte raecte dat hem nuese, kinne ende mont aen een vel bleef hangende, ende hi wert so bloedende dat sijn schilt ende alle sijn voorghetuich seere bebloet werden. Ende met dien slach wert hi so onmachtich dat hy hemselven met grooter pijnen nauwelijck opt peert mochte houden.
  


  
      Doen Ponthus dit sach, nam hy hem ende toech hem den helm vanden hoofde ende gaf hem alsoodanigen slach dat sijn hoot stortede op ter aerden.
  


  
      Als Pontus dat hooft alsoe sach ligghen opter aerden stack hijt aen sijn sweert ende hieft op ende droecht tot de twee ander eedelinghen, die metten ridder ghecomen waren, ende seyde henlieden aldus: “Schoon heeren, ic presentere u hier dat hooft uwes meesters. Draecht dat voor des soudaens soon, uwen coninc, ende segt hem dat dit geschiet is om onse wet ende den uwen, ende dat Jhesus Christus heeft gheopenbaert door een kint dat Hi waerachtich God is. Ende ghelijkerwijs als Hy dat ghetoent heeft over desen ridder, alsoo sal Hijt ooc toenen ende bewijsen over hem dat sine wet valsch ende quaet is. Ende segt hem, dat men hem cortelijck sal laten weten welcke god dye moghenste ende machtichste is, het sy Jesus Cristus ofte Machomet. Ende gaet ghy,” spreect hi, “vrilijke sonder vreese, want geen messagier en derf hebben dat men hem eenighe overlast doen sal, ’t en ware dat hi hem vermate van eenighe feyte van wapenen.”
  


  
      Daer namen die twee die metten ridder gecomen waren dat hooft ende dat lichaem ende leydent op een peert ende voerdent voor haren coninc, ende sy verclaerden ende vertelden hem alle het ghene dat daer gesciet was, ende hoe ende wat in alre manieren van punte te punte, hoe het geschiet was ende hoe dat die gene daer dese ridder tegens gevochten hadde, niet ouder en was dan achtien jaer ...
  


  
      Doen die soudaens soen dat sach, dat zijn stercste ridder doot was, ende hoorde hoe dat daer geschiet was, werdt hy seer rouwich ende alle sijn andere heeren dye by hem waren, ende hem verwonderde seere van sulckdanigher aventure als die ridder hadde ghehadt, want si hielden voor die stercste ende voor dye vroemste ridder die de coninck hadde. Sy deden dat lichaem ter aerden na hare wet. Daer wort hi seere beschreyt ende beweent van alle des conincx ghesin.
  


  
      Daer laet ick hem ende come weder tot Ponthus, dye hem ghinc ontwapenen.
  


  
    

  


  
    Doen Ponthus den Sarazijn versleghen hadde ende dat hooft den eedelingen gegeven hadde om dat sijt haren coninck presenteren souden, als ghy nu ghehoort hebt, sloech hi sijn paert met sporen ende reet ter groter kercken waert om te loven ende te dancken Onsen Heere oetmoedelicken vander gracien ende victorien die Hi hem verleent hadde. Ende als hi in die kercke quam, viel hi op sine knien ende lovede Onsen Heere in deser manieren segghende: “O waerdighe soete wonderlijke Jesum, hoe wonderlike sijn Uwe wercken, want bi Uwer gracien heb ick verwonnen mijnen vyant. Mer doch, minlike Jhesum, dat en heb ick niet ghedaen, mer U Lieve Heere, die daer cracht ende macht den leden Dijns knechts in ghesonden hebste, want het anders ommoghelijck gheweest hadde dat ick den Sarazijn verwonnen soude hebben. O Lieve Heere, hoe wonderlijcke sijn Dine wercken! O soete Jhesum, wye mach Dijnre moghenheyt wederstaen? Wie mach Dijn knechten crancken als U bi hem benste? Sonder twifel, niemant! Daerom, o almachtige Jesum, wilt altijt Dijnen knechten bistandicheit doen ende ontfermstu Di, mijnre Lieve Heere, die daer ben Dijn arm knecht, ende wilt doch bescermen dat lant daer Dijnen wet ghwortelt is ende en laet het niet verslinden vanden wreeden honden ende bijtende wolven, mer Dijn ooren moeten altijt bereyt sijn om te verhooren dat aenroepen Dijnre knechten in hare noot, ende Dijn ooghen moeten waken nacht ende dach om te beschermen Dijn lant, want Lieve Heere, ’t en si dat Ghi bewaert dat lant, tevergheefs wakense die dat bewaren!”
  


  
      Als Pontus sijn ghebet aldus ghedaen hadde ende Onsen Heere dusentich fout gedanct hadde, ghinc hi voort ende dede sijn offerhande, ende daerna sadt hy op sijn paert ende reet totten coninck waert.
  


  
    

  


  
    Doen hi te hove quam, men en derf niet vraghen of hem die coninck ende dye ander dye by hem waren, groote reverencie ende blijschap toeneden. Die coninck nam hem in sinen arm ende cussende hem segghende: “Schoen lieve vrient Ponthus, aen u staet al onse hope om te verlossen ende te beschermen dit lant van allen vianden die ons verheeren willen,” ende voort andere vele woorden dye te lanck te verclaren souden wesen. Men mach wel dencken dat hi hem groote reverencie bewees, beyde in woorden ende in wercken, die soo vromelijck ende aventurlijck sijn lijf ghewaecht hadde voor sijn lant teghen den ghenen, die niemant van sinen anderen ghesinne en dorste bestaden, waerom hy veel eeren waerdich was.
  


  
    

  


  
    Voort aen soo en derf men nyet twifelen dat Sidonie ende dye andere vrouwen jolijt ende genoecht bedreven. Si seiden onder hemlieden: “Voorwaer, die scoonheyt ende die goetheyt of die duecht sijn in Pontus versaemt. Hi sal noch wonder doen. Mach hy leven, God willen ons behoeden van allen quade!”
  


  
      Daernae dede die coninck ontbieden die baenreheren ende ridderen ende dye edelste van sinen lande om raet te houden met malcander van dien dat die Sarazijnen wouden comen int lant ende destruerent ende settent onder Machomets wet. Als dan alle dye edele vergadert waren in des conincx paleys vraghede die coninck om eenen ygelic wat sijns sins hierof ware.
  


  
      Die edele waren zeer beheert ende voort hooft ghesleghen overmits tgroote ghetal van volcke dat dye Sarazijnen hadden, sodat si niet en wisten wat antwoorde dat si den coninck doen souden. Bi alsoo dat daer menigherande antwoorde den coninc ghegeven wort, dye een nyet als die andere.
  


  
      Ten laetsten vraechde die coninck Pontus wat sijns sins ware van deser sake. Ponthus antwoorde den coninck ende seyde: “Heer coninck, het en behoort my niet toe te spreken van deser saken, want ick jonck ben ende luttel wetende.”
  


  
      Pontus om te doen dat hem dye coninck gheboet: dat hi seggen soude sinen sin daervan, dat hi weten woude, sprack ende seyde: “Heer coninck, nae dyen dat ghijt alsoo hebben wilt ende u alsoo belieft, soo wil ic ter liefden ende begheerten van hier in spreken als een clerck van wapenen ende als een kint onder dye wijsen, maer is dat saeke dat ick missegghe, dat wilt my vergheven.” Doen sprac hi voort ende seide: “Heere, mi duncket, hoe wel dat dese Sarasinen groote hoopen hebben van volcke, dat mense nochtans niet ontsien en sal [ende] voor hem eenighen ancxt oft vreese hebben en sal, want wi dienen God almachtich, die alle dat volc destrueren ende te niet doen mach met een luttel volcx ende Sijn volc behouden ende beschermen vanden handen der gheenre die hem deeren moghen, dats te weten dat God moghendich ghenoech is en machtich eenen van ons sterckheyt ende cracht te gheven om te verwinnen ende verslaen hondert vanden Sarasinen. Daerom, heer coninck, so is mijn raet dat ghi dit allen kersten menschen sult laten weten, want het Gods wet raect: Hoe dat men u aldusdanighen overlast doen wil om die kersten wet te destrueren. Ende so sullen alle goede Kerstenen u te hulpe comen om Gods laster te helpen wreken. Ende ghy sult ontbieden alle princhen ende heeren dye by uwen lande gheleghen zijn ende onder uwe ghehoorsaemicheyt behooren, dat sy binnen .xl. daghen by u zijn om te wederstaen den Sarazijnen. Ofte ontbiet hem: Ist dat zijt niet en doen, dat ghi duchtet ende hebt anxt dat ghi teghen hem vervallen sult, ende dat zijt soo schuldich sijn te verhoeden als ghi, want het Gods dienst is. Ende aldus sult ghy den Sarazijnen by der hulpe van God aldusdanighe scande schade ende schoffieringhe doen, dat hem haer god Machomet nemmermeer en sal moghen helpen. Ende voort, heer coninck, so suldy doen bewaren uwe casteelen ende sloten met spisen, met drancke ende met volcke.”
  


  
      Desen raet dye Pontus aldus voor gheseyt hadde, wert ghefirmeert ende ghesterct vanden coninck ende van alle den anderen heeren ende edelen dye by hem waren, want hy goet was, ende hy werdt volbracht in alle manieren als hem Pontus gheproponeert ende voorghesedt hadde, also dat die messagiers uutghesonden werden tot allen landen die daer ontrent gheleghen waren, dat is te weten: in Normandijen, tot den grave van Danratiches, tot den grave van Mortange ende van Peonnel, tot den grave van Maine, tot den heere van Laval ende van Sille, ende oock tot der hertoghinnen van Avion, want dye hertoghe doot was ende zijn sone en was maer thien jaren out. Ende mede soo was gheschreven aen den heere vant Casteel Gontiers ende aen Gwillem vander Rotse, aen Bertram van Donoy ende aen Landry vande Toir. In Potauwe was gheschreven aen den grave van Poytirs, aen Godevaert van Lusignen van Sint Jan, aen Leoncel van Montleon ende aen Henrick vander Marchen. Dese voorghenoemde ridders waren vermaert voor die beste die men in dien hoeck van Kerstenrijck wiste. Ende dye coninck van Britaenge badt hem dat sy te weten doen wouden een yeghelijcken eedele, dye onder hemlieden en by hem gheseten waren, den strijdt die sy hebben souden teghen den Sarazijnen, ende dat een yeghelijck woude haestelijcke comen om den laster Gods te helpen wreken.
  


  
      Als dan dese tijdinghen ghecomen was voor den eedelen daert aen gheschreven was ende voor dien diet van henlieden met letteren vernamen, waeren sy terstondt bereet om den coninck te helpen wreken den laster Gods, ende alle dat volcke van wapenen dye ondere den eedelen gheseten waren, daer dye wete aenghedaen was vanden coninck van Britaenge, waren bereedt terstondt opten elfsten dach die hem gheteykendt was, ende sy reysden met haren heren derwaert daert gheschieden soude. Dese dachvaert was gheteekendt te Vennes in der stadt te wesen by den coninck die daer binnen was.
  


  
    

  


  
    Als dan nu alle dit heerschap dat daer ontrendt gheseten was by den coninck in der stadt voorschreven ghecomen ende vergadert was, soo thoonde die coninck hemlieden groote chiere ende blijschap. Aldus verghadert wesende, die coninck medt den anderen eedelen setten sy haer ordinancie so als ghy nae hooren suldt ende toghen van daer tot int Brest van Sinte Michiel, daer dye Sarasinen laghen ende verdorven dlant. Mer trouwen, sy sonden voren uut .iiij. dusent gewapende al ontrent om dat heyr der Sarasinen te overslaen, want si ancxt hadden verraden te wesen van eenre bataelgen.
  


  
      Daerna ghinck dye coninc ende Pontus ordineren haer bataelgien. Ende die coninc, want hi out was, daerom stelde hi hemselven gouverneur ende regeerder vander bataelgien, daerin was die grave van Leon ende die heer van Laval ende Roelant de Dol ende Rogier van Roche, ende die ander bataelgie was gegeven Pontus te gouverneren ende Herlant die regent. Die grave van Mortange, van Danranches haddent regiment over dye Noermans, ende die ander bataelgie was gheheven te regeren den grave van Mameden, baenreheeren ende ridderen van Amon, Guillemme vander Rotse ende Landri vanden Toir. Die van Poitauwe waren gheset onder Godevaert van Lusigne van sinte Jan ende Leoncel van Montleon. Der Normannen bataelgie was sterc .xij.C ghewapende, die bataelgie van Mayne was ooc sterck .ix. hondert, ende die van Poitauwen en van Igemi waren sterc .iij. duysent, ende die Britoens .iiij. duysent, ende dese waren geordineert als ghy hooren sult. Van alle den volcke dat de coninc vergadert ende tesamen geroepen hadde werden gemaect .iiij. groote bataelgien, van welcke dat Pontus ende Herlant die vorste bewaerden, ende daerna die coninc ende die grave van Mans ende die Mortiangen, ende die van Angiers ende van Poitauwe bewaerden dye achterste. Aldus reden si teghen haer vyanden waert.
  


  
      Ende als si in den velde waren, sloeghen si op haer tenten ende haer pauwelioenen, ende ordineerden die een helft vanden volcke te wakene ende die ander helft te rustene, omdat si altijt versch ende onvermoeyt souden wesen haere vyanden te wederstane.
  


  
    

  


  
    Des nachts ontrent der middernacht hoorden die wakers groot gheluyt ende gheb[i]e[c]st van paerden ende van volcke van wapene, want Robrecht Savingrijs ende Reynoult van Sulli ende Agret vanden Bosse quamen wel met .iij. duysent mannen van wapene, dat alle wreede, harde, stoute ende onvervaerde mannen waren om te vechten ende te stormen ende alle fayte van wapenen te doene, sodat alle des conincx heyr in roere was, meynende dat het vyanden hadden gheweest. Maer als si vernamen dat het waren die voorghenoemde edelen, dye ghecomen waren den coninc te dienste om Gods lachter te helpen wreken, bewesen [si] hemluyden groote chiere ende jolijt. Ende dye coninck steldese by consent van hemselven by dien van Angiers ende van Poitauwe, ende hi sprac hem toe ende seyde: “Schoon heeren, ghi zijt daer God van ghelooft moet zijn een groote schare ende vernaemt van grooter mogentheyt, ende ons toeverlaet staet al aen u ende aen [die] wercken uwer handen. Ende daerom so bidden wi u dat ghi aen comen wilt sonder u selven te vermoeyen met goeder ordinancien, ende en coomt niet voor totter tijt toe dat wi ghedaen hebben ende moede zijn vechtens, want dan so moechdi noch versch wesen, ons verlichten ende die vyanden crancken.” Si seyden weder: Het dochte hem goet, si souden also doen.
  


  
    

  


  
    Doe ghinghen Pontus ende Herlandt ende ordineerden die bataelgie vanden Britoenen om daermede den eersten aenstoot den vianden te doene. Ende die gheordineert wesende, sprac Pontus totten coninck ende tot den anderen edelen die by hem waren ende seyde: “Mijn heeren, wildi mi ghelooven, het waer goet dat wi bi den vianden toghen voor daghe ende int lichten vanden daghe, eer si haer harnas aendeden ende haer paerden ghesadelt hebben ende haer volc gheordineert hebben. So souden wijse seer ghecranct hebben, want het is so groven volc dat si niemant en ontsien. Ende daerom, ist dat wy soo doen, si sullen te lichtelijcker te crancken ende te niete te doen wesen.”
  


  
      Doen sprack die coninck ende die andere edelen alghemeyn ende seyden: “Voorwaer, het is goeden raet! Laet ons opsitten ende rijden derwaert, want het is tijt.”
  


  
    

  


  
    Het was op die tijt een schoon vast weder, ende de mane scheen claer, sodat si lustelijcken reden totten bosselkijn toe, daer die Sarasinen laghen, ende si hadden geraemt: Waert dat sise niet verslaen en conden, dat si versch volc te wercke stellen souden. Ende die Sarasinen hadden op ghesedt: Waert dat mense niet bestormt en hadde, si souden ghetoghen hebben in Britaiengen met eenighen dat lant mede te winnen ende te distrueren. Ende si en dochten niet dat yemant so stout soude geweest hebben diese bestormt soude hebben, want si verlieten hen op tgroote getal van volcke dat si hadden, hetwelcke hemlieden luttel emmer niet en baette, als ghi hier na wel hooren sult.
  


  [Hoofdstuk 10]


  
    Hoe dat Ponthus, die de eerste bataelgye hadde, sijn gheselschap verstercte, ende hoe dat Bernard de Doe, Laudri vander Tour en Guillaume vander Roetse te baten ende te hulpe quamen Pontus ende den sinen.
  


  
    

  


  
    Als dan Pontus met sinen volcke alle dien nacht gereden hadden, ghebuerdet dat hi met sijnre batalgye ende die ander drie navolghende also na den Sarazijnen quamen dat sise sagen liggen, ende hadden bestegen eenen groten hoec lants. Ende Pontus die eerste bataelghe regeerende, sprac tot sinen volcke ende seide: “Siet hier die Sarasinen die ons geerne ontweldigen souden van onser wet. Ende wi sijn op dese tijt in den dienste Gods, daerom niemant en twifele! Dees een van ons is goet voor twee van henlieden. Ic bidde u allen om twee dinghen: Dat een is dat ghi alle vast betrouwen setten wilt in God, dat ander is dat ghi u niet en stelt tot roven of pillieren, mer dat ghi arbeit om die Sarazijnen te niet te doen ende uut onse lande te verdriven ter eeren van onse wet ende om dat cleyne volck te bescutten ende in haer gelove te houden, die ons altijt moeten bearbeyden dat eene daer wy by leven, waerom wy sijn gheeydt te bescermen die Heylighe Kercke ende hemlieden.”
  


  
      Ende als hi dit ghebeden hadde seyde hi: “O ghi heeren ende knechten allegader, die mijne vrienden sijn, rijdt aen ende volghet ende elck pine hem wel te doene!”
  


  
      Daer greep elck man herte ende sloegen haer paerden met sporen ende reden teghen die tenten ende pauwelonen der Sarasinen ende beleidense van allen canten ende beghonsten te slaen opte tenten ende opte Sarasinen.
  


  
      Doen si dat vernamen, die sommighe van hem meynden hem te wapenen ende andere vloeghen op al naect ende eenighe van hen sprongen van pavelionen te pavelionen ende maecten een groot geroep. Ende het bestont te daghen.
  


  
    

  


  
    Die Britoenen die met Ponthus waren, sloeghent al doot dat voor hem quam, dye ander staken tvier in haer logijs, alsoo langhe tot dat het claer ende schoon dach was. Doen saghen sy den coninck Karodos te peerde op een groot pleyn met grooter schare van volcke, diewelcke sijnen volcke riep met luyder stemmen: “Ghi heeren allegader, een yeghelijck vertrecke hem achterwaert, elck in sine bataelghe ende onder sinen capiteyn, ende maect u ordinancie als dat behoort, want het is groote noot!”
  


  
      Met desen stelden hem die Sarazijnen ter weren ende begosten vromelijc te vechten. Nochtans so waren si half in mistroeste, want si hadden al te hant seven dusent dooden, ende dat was wel dat vierde deel van haren heyre, sodat alle dat volc van anxte bestont te vlien. Maer die coninc Karodos was een stout ende cloec ridder ende notabel van begrijpe ende van opsette. Hi sadt op sijn peert ende sijn baniere in sijn hant om te verghaderen ende te moedene sijn volck ende dye ghene dier ghevloen waren weder te doen comen, ende blies sinen horen.
  


  
      Als die ghene die ghevloen waren den horen hoorden – want si dat gheluyt wel kenden ende wel wisten dat het dye coninck Karodos selver was – grepen si allegader moet ende goet hert ende quamen terstont wederom by hem, want si so groot geroep niet en hoorden vanden Kersten als si daer te vooren hadden ghedaen, want op dye ure waren dye drie bataelghe der Kerstenen vergadert om te aviseren hoe si den coninc best ghecrigen mochten. Ende hier in tusschen vergaderde Karodos een bataelge wel van seven dusent man ende quam vechten op Ponthus met den anderen Kersten ende bevochten hem so vromelijcke dat hi moeste wiken achterwaert met synen volcke.
  


  
      Dit siende ende vernemende, Landri vanden Tour, een vanden meesten ridderen des kerstens heers, sprack hi den coninc van Britaengen toe ende den anderen Kerstenen ridderen ende eedelen toe ende seide: “Ghi heren alghemeen, het is tijt dat wi ons van hier saten onsen volcke te hulpe, want si beghinnen die plaetse te verliesen ende te wiken. Besiet daer comen eene groote bataelge teghen henlieden. Laet ons niet toeven soo langhe dat si bestaen te vlien, want het sorghelick waer!”
  


  
      Ende als dye voorgenoemde ridder dese reden uut hadde, terstont rechtede een yeghelijck sijn lance ende stelden ter ordinancie ende reden teghen Karodos ende sijn zijn volck.
  


  [Hoofdstuk 11]


  
    Hoe dat Ponthus den coninc van Britaingen geholpen heeft, dye vande[n] peerde gheslaghen was, ende hoe dat hi hem uut den ghedranghe vanden volcke ghetoghen heeft.
  


  
    

  


  
    Ende Karodos dit siende keerde hem tegen hemlieden. Daer begonsten si die een den anderen zeere grote slaghen te gheven, maer Karodos ende Broalis, zijn neve, stelde hemselven altoos voore ende sloeghen met grooter weertheit groote slagen ende waren altoos voore in die weer ende si sloeghen opten coninck, op Bertrandt de Doe ende op Landri de la Tour. Ende dese vochten teghen malcanderen, sodat Landri de la Tour versloech Broalis, des conincx Karodos neve, ende nam sijn peert ende gaft Bertrandt de Doe. Ende Bertrandt Landri danckende seide: “Schoon here ende lieve geselle, dit en is niet dien eersten dienst dye die ghi mi gedaen hebt,” recht of hy seggen woude: Ic sal u weder loonen als ic can ende mach.
  


  
      Die Sarazijnen omringhelden allegader haren coninc Karodos ende versameden met hem. Daer geviel groote scermutsinghe ende vechtelicx, ende men sloech daer groote slaghen aen beyden sijden alsoo langhe dat Gwillem de Roches ende Geffroy de Lesignen versloegen elcx een van des conincx Karodos’ ridderen, maer hoe si genaemt waren en weet ic niet.
  


  
      Dit gedaen wesende reden die voorgenoemde heren aen een ander zijde van Karodos’ heer. Daer stont die coninc van Britaengien ende vacht ende was geslegen van sinen peerde ende seere gewont. Ende Pontus bi aventure hem genakende sach dat die coninc van Britaengien aldus ter aerden gesleghen was, men en derf niet vraghen of hi droef wert of oock vertoorent opten Sarazijnen, want en hadt door Pontus geweest hy hadde doot gheweest, ende dies ghelijcx so had oock mede die heere De Laval, diewelcke boven allen den anderen leet grooten noot ende sware pijn, maer Pontus aventuerde sijn lijf voor sinen gerechten heere den coninck, ende nam zijn sweert in sijn hant ende sloech op beiden sijden aen die rechtere ende aen die slinckere, also dat hem een yeghelijck verwonderde van zijnre cracht ende macht ende elckeen vloot voor sijn slaghen, ende in corter ure, bi hulpe van Herlant, dye stedehouwer, ende Polides, sijns neefs, dede hy sitten ende verdreef den grooten ghedrange der Sarazijnen. Dese drye Ponthus, Herlant ende Polides dienden den coninck werwert hy henen ghinck ofte reet.
  


  
      Dit ghesciet quam Pontus so verre dat hy den coninc, sinen here, sach ligghen teghen der aerden, ende tradt van sijnen peerde om den coninc te peerde te helpen uuter vianden voeten. Ende die coninc hadde zijnen rech[t]eren arm gebroken ende was seer qualijc gemoet, want hi was bi hondert jaren oudt, maer hi was te malen een goet ridder ende van grooten moede. Hy wert weder op gheheven in spijt sijnen vyanden. Daer vernam Pontus dat sinen arm ghebroken was ende voerden uuter batalie.
  


  
      Doen was die batalie seere beladen. Dit ghedaen sach Pontus dat die batalie ter slincker zijde veel hadde te doen tegen dye vyanden, ende daer was onder le viconte de Donges, Gaultier de Raix, Bernardt de Valoys ende Greffroy Dancenis, Brien de Omueni, Quintellient van Montfort ende veel andere heren uut Britaengien, die allegader seere gequest waren ende in sorghe vanden lijve, want tegen een Britoen waren twee Sarazijnen. Mer bovenal so bescuttede Bernaert de Valoys, eenen armen edelinc die was onder die heere van Laval, sinen live. Als Pontus dan dit aensach, sprack hi sinen medeghesellen toe ende seide: “Siet daer ons volc dat nu veel te doen heeft. Laet ons nu hemlieden allegader te hulpe riden ende onset doen van haren laste ende sorge!”
  


  
      Terstont so waren si allegader gereet ende elc zijn sweert in sijn hant ende sloeghen haer peerden met sporen ende sloeghen in den hoop so groffelijcke, dat alle dye Sarazijnen vloen voor hem. Ende Pontus reet voort ende sloech al doot dat voor hem quam ende dat hy rakede, sodat die stercste vanden Sarasinen hem wech makeden. Ende binnen corter uren vonden si alle haer volc, ende die Sarazijnen haesten hem wech seer haers ondancx ende weken ter grooter batalie waert, die seer grof was ende scadelic, want die sweerden haren hande schimmerden sterckelijck op die helmen. Maer die coninc Karodos destrueerde ende versloech veel goeder kerstenen ridderen ghelijcken als die grave van Mans [ende[ den here de Craon. Ende veel andere heeren geliken als Gervase de la Porte, Thybaut de Mateflon, Pierre de Doncellas, Savaride de Mailli, Ge[r]aert de Chasteaugautier, Guillien de Roches, Geffroy de Lusignen waren gequest, maer si bescermden hem soo dat si wech quamen. Ende Landri de la Tour ende Bertrant van Doe arbeyden seere om hemlieden ontset te doene, maer dien drang was so groot vanden Sarazijnen, dat hem niemant lichtelijc te hulpe comen en mochte also lange dat Guillen dan Roches sach Pontus vechtende teghen een deel vander batalie der Sarazijnen, die welc het scerp staende hadde ende riep om ontset. Doen seyde Guillem vander Roche: “Heeren, het is noot dat wy vertrecken, want siet ginder veel hoopts van onsen volcke te voete, ontset begherende!”
  


  
      Terstont reden si derwaert ende braken den drang der Sarasinen ende helpten weder te peerde die ghene die daeraf geslaghen waren. Ende doen si weder opgeseten waren, was die bataelie wel gesterct ende des hadden die Sarasinen toren ende werden te mael wreet, want op die ure hadden si hem vromelicke aen beyden siden ende vochten te mael seere. Daer was groot ghecrijt ende veel grooter misbaer aen allen syden.
  


  
      Die coninck Karodos dede wonderliken feyten van wapenen ende so deden ooc Broalis ende Courbaran si[j]n oem, want dit waren drie die alderbeste ridderen dye de Sarasinen hadden ende die de beste waren ende vromelick vochten ende die haren volcke best ontset deden als si last hadden.
  


  [Hoofdstuk 12]


  
    Hoe den coninc Karodos doot geslaghen wert van Pontus ende van sijnen volcke.
  


  
    

  


  
    Ponthus aensiende dat Karodos dit wonder dede, hy sach ooc mede dat hi seer rijckelijck ghewapent was ende uutermaten verciert met costelijcken gesteenten ende op zijnen helm een rijkelijcke crone, ende dat hi veel Kerstenen doot sloech ende hadde uuter weere gheslaghen Guillem de Roches ende dootgheslagen Roelant de Duvay ende hadde veel ander kerstenen ridderen versleghen ende weerloes ghemaect, sprack hi tot Herlant ende tot Landri ende seyde: “Schoon heeren, siet ghy wel wat felder ende ontsichtelijcker vianden dat wy hebben aen die coninc Karodos ende die twee ridders die neffens hem sijn? Ist dat si langhe dueren ende leven, si sullen ons groote schade doen! Ende moghen dese drye verslaghen werden, my dunct dat wi der Sarazijnen wel machtich sullen werden. Ick wil,” seyt hi, “slaen op die coninc ende op sine craft. Elck van u vechte teghen een van den anderen tween ridderen!”
  


  
      Met dien sloech Pontus sijn peert met sporen ende reet teghen den coninc ende gaf hem also grooten slach dat hi stortede ter aerden van den peerde, also schoonkens dat hi raecte die aerde met den hoeck van sinen helme, ende int vallen brack hi den hals. Ende Landri bevacht Broalis ende sloech hem af sinen slinckeren arm, soodat hi sterf. Ende Herlant ghinck Courbaten alsoo fellijken aen dat hi hem versloech.
  


  
      Ende als dese drye felle tirannen aldus versleghen waren, men derf nyet vraghen of dye Sarasinen seer beheert waren, want die mistroost die si hadden en was niet cleyn. Si lieten haer hernas ende wapenen vallen ende vloden als scaepkens sonder herder ende weeken achterwaert elck in eenen hoec aen een side, ende uut wanhope verloren si die plaetse. Ende dye Kerstenen namen se in ende grepen moet ende den cry teghen den Sarazijnen ende van dier tijt daerna versloegen der vele.
  


  
      Die coninc van Britaengien en mochte hem niet verroeren dan met groter pijnen, maer nochtans versloech hi eenen die de leeuwe voerde, ende dat was dye heere van Vitre of van Clincon, een van beyden, en weet diewelcke. Die Sarasinen en wisten waer bliven. Op een syde was noch een groote vergaringhe van Sarasinen, die noch geen quaet en wisten ofte eenighe tidinghe van haren coninck ende hadden verslaghen den heere van Baucay ende Gervaise Davon, den heere van Montcichan ende Payen van Rochtefort ende hielden den Kerstenen seere onder voeten. Maer als si ons volck saghen comen aenghedruft verwonderden si hem seere ende werden vervaert, ende ons volck dat teghen hemlieden vocht, siende dat men hem quam doen ontset, grepen een herte ende beliepen weder die Sarasinen, ende hem quamen te hulpe Geffroy de Losignen, Leontel Hanepois ende veel ander Britoenen, also dat die Sarasinen verloren die plaetse, ende daer werden veel heyden ende Sarazijnen doot ghesleghen.
  


  [Hoofdstuk 13]


  
    Hoe dat die Sarasinen doot verslaghen ende verdruct waren.
  


  
    

  


  
    Pontus dede wonder, want hi sloech al doot beyde peert ende man, soodat al dat hy rakede was terstont doot of ontweldich van sinen leden of tegen die aerde gesleghen. Sine schilt was doorhouden, alsoo dat hi alle slaghen ontfangen moeste op sijn bloot hernas, ende hy weeck onder sijn gesellen als onder Geffroy de Lusignen, Landri de la Tour, Leoncel, Guillem de Roches ende Barnandt de la Roche ende Herlant die regent. Ende wanneer dese voorghenoemde ridderen versamet waren, men derf niet vraghen of si feyten van wapenen bedreven, want si vochten hem door den druys der Sarazijnen ende maecten plaetse ende sloeghen dye schoonste slaghen dat een helpen mochte, ende daer en was niemant die haren slaghen mochte wederstaen. Ende Pontus, die niet en rustede ende die wel bekent was aen dye schoone slaghen dye hy sloech, beyde ter rechter hant ende ter slincker siden, riep sinen ghesellen toe ende seyde: “Slaet vromelijken, edel heeren, want si hebben dye were ende moet begeven!” Want die Sarasinen en waren anders niet dan beesten sonder herders overmids dat haer coninc ende haer meeste ende opperste capiteynen doot waren of so seere gequetst, dat sy gheen weere doen en mochten, ende si en wisten gheenen raet, ende aldus lieten si hem dootslaen als scapen, soodat daer binnen corter tijt so veel Sarazijnen verslaghen waren, dat dat velt also vol dooden was ende vol gewonden, dat men daer niet doore gheraken en conde. Ende dye aen een side uuten weghe gheraken conde, vloen te scepe waert, ende daer en waren sy nochtans niet gebercht, want ons lieden veel te nae haren schepen waren.
  


  
    

  


  
    Wat ghebuerde? Pontus nam een clein schipken ende sloech daer in doot wel .xxx. Sarazijnen die hem daer gebracht hadden, ende nam daer .iiij. ende vraechde hem, waer het schip ware daer des conincx Karodos schat in ware ende zijn tresoir. Doen wesen sy hem een groot schip daer Pontus ende Polides sijn neve ende sijn andere .vi. ghesellen aen voeren ende werpten se al int water dye daer in waren.
  


  
      Als sy daerin waren, saeghen si noch een ander schoon schip, daer tgout ende tsilver in was. Pontus sprac tot sinen .vi. ghesellen: “Wacht mi wel dit schip, ende ic wil gaen besien ofter meer is dye thooft teghen ons opheffen willen,” ende hi spranc uuten schepe ende liet hem metten boot aent lant setten. Opt landt wesende en sach hy niemant die hem hinderen mochte, want alle dye Sarazijnen waren doot of uuten keere.
  


  
      Die Britoenen, Hurepois, Tourengeaux, Manceaux, Auguenius, Poytevijns ende Normans liepen die sommige ten schepe waert ende die andere totten tenten ende pavelionen, soodatter niemant so arm en was, hy en creech ghenoech, maer dye een meer dan dye ander. Ende sy oversloegen tvelt ende besagen dye doden om te vinden dye Kerstenen dye versleghen waren, elck sijn vryenden. Onder dye versleghen Kerstenen wert ghevonden dye grave van Daranches. Jan Peomiel ende dye heere van Villers. Daerom dreven dye Normans grooten rouwe, want het waren goede ridders. Ende vanden Manceaux wert gevonden Huges van Beaumout, die heere van Deucelles ende die heere van Sille. Vanden Hupoys vant men Gasses van Monstroil, Roelant van Cheulle, Gonders van Poumente ende Fresel vander Hage. Vanden Poittoveijns Ganthier van Chasta[e]n[m]ur, Andries van Montaghen ende Hulant vande Foreest. Ende die Britone vonden Piere [de] Doul, Raoul van Rep, Jan van Davongon, Hardi van Leon, Barnart van Dynant ende Geffroi van Rohayn ende Anberay van Rayr ende veel andere goede ridderen. Ende elck een dede voeren sijn [vrienden] in sinen lande ende deden die ghewonde meesteren. Ende Ponthus dede comen des conincx Karodos groote schat in der stadt van Vennes tot sinen huyse ende deelden mildelijke den ridderen ende den volcke van wapenen ende alle ghemeyn die in sijn gheselscap gheweest hadden, ende dat dede hi alsoo punteliken ende edelijcken dat hi daer grootelijcken af ghepresen ende gheloeft wert.
  


  
    

  


  
    Die coninck dede vergaderen alle die heeren die in den velde gheweest hadden ende hilt met hem groote feeste ende gaf hem groote gaven, elc na haren staet, ende sprack hem toe ende seyde: “Schoon heeren, ghi sijt ghecomen, des u God moet loonen ende des ick u seere dancke, in den dienste Gods en des Heylighes Kerckes ende des ghemeyns arms volcks, ende bi der gracie Gods hebt ghi met uwer mogentheyt ende stoutheyt verlost die landt vanden ketteren die onse wet te niet te doen wouden ende onse heere Jesus Christus heeft ons aenghesien met Sinen goedertieren ooghen ende heeft ons verleent victorie teghen onse vyanden ende in ons Sinen groote mogentheyt geopenbaert, want teghen een van ons hebben gheweest .vi. vyanden, ende daerom soo sijn wy schuldich Hem te dancken ende te looven met ganser herten ende met allen onsen sinnen!”
  


  
      Daer na begonste [men] daer te vertellen wie die schoenste feyten van wapenen ghedaen hadde ende wie dye grootste slaghen gheslegen hadde, maer boven alle gaf men Ponthus den danck ende den prijs, want er niemant sijns ghelijcx gheweest hadde, die so schoon feyten van wapenen ghedaen hadde ofte oock so groote slaghen ghesleghen hadde als Ponthus. Voort meer soo was daer ghepresen Gheffroy van Luseinghen, Landry de la Tour ende Bernardt vander Roche, ende dat sy naest Ponthus aldermeest gheleden hadden ende hemselven stoutelijck gheweert hadden. Ende voort so waren daer veel andere edelen dye hem wel ghedraghen hadden ende vromelick ghevochten hadden, maer het waer te lanck te vertellen een yeghelijcx feyten.
  


  
      Daer bleven die heeren ridderen ende schiltknechten by den coninck drye dagen lanck ende hoveerden ende hadden groote solemniteyt, ende dye coninck gaf hem schoon gaven, elck nae haren staet.
  


  
      Als dye drie daghen om ghecomen waren namen sy al ghelijcke oorlof aen den coninck ende toghen thuys waert ende Ponthus gheleydese.
  


  [Hoofdstuk 14]


  
    Hoe die Kerstenen wederkeerden elck in sijn lantschap ende vander groote chier dye Sidonye dede Ponthus haren seer gheminden ridder te Vennes.
  


  
    

  


  
    Daer reden sy henen rustelijcken ende vroliken elck sijns wechs, ende dye coninc bleef in der stadt van Vennes.
  


  
      Nu mach men wel dencken dat Sidonie te mael vrolijc was dat dese reyse Ponthus soe vergaen was. Si sprac Pontus toe ende seide: “Pontus lieve vrient, gebenedijt si God vander eeren die ghi nu gehaelt hebt ende vander cracht die Hy u verleent heeft in deser oorloghe, want soo helpt mi God, ick heb soo groote ghenoechte daeraf in mijn herte dattet u so wel gegangen heeft, sodat ick gheen dinc op aerden en weet daer mijn herte so seere af mochte vervruechden als van dat lof ende den prijs dye u een yegelijc gevet!”
  


  
      “Vrouwe,” seyt Pontus, “’t en is niet al waer dat men onderwilen seyt, want men seyt dicwil meer tot eenen dinge omt welvoegens wil, maer niettemin vrouwe, ic dancke u hoechgelike vander duecht ende eere die ghy my gont. Wetet edel vrouwe, ist dat mi God gheeft eenige duechdelijke wercken te doen, daer suldi de sake ende twaerom af wesen, want ick al mijn hert, mijn genuechte ende mijn toeverlaet op u alleen gestelt hebbe. Ende overmits dat hopen, in uwen dienst dat ick hope dat minen dienst uwer waerdicheyt ontfanckelijck sal wesen. Wat my God gont te doen, dat sal wesen ter eeren van u!”
  


  
      Sidonye sprack: “Ponthus mijn suete vrient, uwen dienst neme ick in dancke alsoe verre als ick u loyael vinde sonder eenighe dorperheyt, want ic wil dat u minne, die ghi te mi waert draecht, sy suver ende steedich, van onpunteliken ghedachten. Ende des sijt seker dat achter die ure dat ghi anders denct dan op u eere ende op de minne ende mijne vrienden, ende icket can vernemen, soe sijt ghy mine vrientscap ten eynde, ende ick sal u so seere haten als ick u te voren lief heb ghehadt!”
  


  
      Ponthus antwoorde: “Vrouwe en geloeft nemmermeer of en peynst dat ick anders soude begheren ofte dencken dan uwe eere, want ick heb u ghevonden so goet, so suver ende so ghestadich, dat ick u moet prisen dusentich werf meer dan ic te voren dede, ende moet u lief hebben met ganser herten, het si ontfanckelick of niet, want men op aertrijck gheen costeliker scat en vint dan een goede ende eerbare joncfrouwe.”
  


  
    

  


  
    Wat wil ick u meer segghen van desen tween? Si hadden malcander uutermaten lief met goeder reyniger ende gestadigher liefden, mer haet ende nijt, die noyt en verstorven, quamen op hem ende brachten se in groot verdriet, als ghy nae wel hooren sult.
  


  
      Nu wil ick dese redenen laten staen ende segghen voort van dye coninck van Britaengien.
  


  [Hoofdstuk 15]


  
    Hoe dat Ponthus gheordineert ende gheset werde conestable van Britaengien.
  


  
    

  


  
    Die coninc van Britaengien ontboet alle zijn baenreheeren ende sijn ridderen ende sprack hem toe aldus segghende: “Schoon heeren, ick ben out ende traech als ghi wel siet, ende en mach voort meer niet rijden of hernas dragen als ick plach, ende ick moet voortaen leven met ghemake. Waerom het noot ende profijt is, dat ic by rade van u uutneme ende kiese eenen anderen van mijnen ridderen die sorge draecht ende die feyte van wapenen doet voor dat lant van Britaengien, dat bescermende, dengenen die ghi meent daert volc best nae hooren sal ende dien dat commuyn best onderdanich wesen sal ende dye dat lant best sal connen regeeren. Daerom bidde ic u dat ghi u wilt beraden met malcanderen ende kiesen een, daer ghy meent dat het lant best mede bewaert si, want het belieft mi dat hy si ghecoren by uwen goeden raet.”
  


  
      Doen spraken die heeren al gemeyn uut eenen monde ende seyden: “Heer coninck, wy en weten niet wie daertoe in der werelt n[o]tabele[r] ende profijteliker is dan Ponthus, wil hijt aennemen ende doen, want hi is waerdich te regeeren een keyserscap mits sine duecht, stoutheyt ende goet regiment ende oock mede overmits sine eedelheyt, want hi is een conincx sone, ende want hy sijn ridderschap verdient hevet metter hoechster weldaet, daer oyt ridder op deser aerden levende sijn ridderschap mede verdiende.”
  


  
      Als die coninc dit hoorde, was hy seer blide, want dit was dat hi begeerde, maer nochtans en woude hijs niet doen buyten toespreken van henlieden.
  


  
      Want daer niemant en was dye daerteghen seyde, so wert Ponthus gheroepen ende hem wert gheseyt voor hem allen dat hy gecoren was vanden coninc ende van allen sinen banreheeren te wesen connestable van Britaengien als een die hem allen ghedocht hadden die profijtelijcste daertoe.
  


  
      Dit hoorende Ponthus, danckede hi den coninc ende alle den banreheeren dat si hem daer toe versien hadden ende ontsculdichde hemselven seggende, dat si qualiken bedacht waren ende dat hi noch sinnen noch verstant noch regiment noch duecht en hadde om so grooten weerdicheyt aen te nemen, ende dat hi noch te jonck waer van daghen ende van manieren. Maer alle dit en ontschuldichde hem niet, maer hi moestet aennemen, woude hy [o]f woude hi niet.
  


  
    

  


  
    In sijn officie wesende, was hi van een yeghelijck seer gemint ende regeerde dat lant in peyse ende in vreden, ende dat volck bedancten hem seere van hem. Ende wanneer eenighe heeren gheschil of twist hadden onder hem, dien slissede hi met sine wijsheyt ende steldese tevreden. Hy beschermde die rechten van Britaengen opten oert sonder yemant eenich onrechte te doene. Hi make[e]det soo metten Kersten dat hy van alle menschen gemint was. Hi stack ende brack ende makede vele feesten. Hi was wilcome bi een yeghelijck ende sonderlinghe onder den vrouwen ende joncfrouwen. Hi was so hovelijc dat niemant so lichtelijck sijn caproen af en dede voor hem, hi en dede so varinc den sinen weder af. Hy was helpsamich den armen ende haestede tot haren rechte ende halpse op. En cort daertoe: Hi en gehengede niet dat men den armen veronrechtede of met hem [s]aelde in eenighen stucken. Hi minnede God ende die heylighe kercke. Hi hoorde alle daghe twee missen ten minsten. Hy was gheerne in bosschen ende op rivieren ende mi[n]nende alrehande spel dat den edelen toe behoort. Als hi in eenighe stede quam, ontboet hy die vrouwen ende joncfrouwen ende dedese dansen ende singhen. Ende so waer hy was, daer en was anders niet dan genuechte ende vrolijcheyt. Hi schencte hem noenmael ende aventmael. [H]i was ghemint van allen schonen joncfrouwen, diewelcke hem bewesen groote teekenen der liefden, maer noyt vrouwe oft joncfrouwen hadden hem lief met alsulcker liefden, daer si mede beroeft mochten werden van haere eere.
  


  
      Si spraken onder malcander ende seyden: “Voorwaer, het waer een wel gheaventuerde joncfrou die mochte lief ghehadt werden van Pontus!” Ende elck vanden joncfrouwen seyden in hemselven: “Gave God dat hi my soo lief hadde als ick hem wel soude, ende dat ick hem soo behaghelijck mochte wesen, als hi mi wel [wesen] soude.”
  


  
      Aldus was Ponthus lief hebbende ende wel ghemint, beyde van cleyn ende groote, van jonck ende van oudt.
  


  
    

  


  
    Maer haet ende nijt, die nimmermeer versterven en sullen, sijn gheweest in een van sinen ghesellen, die daer een was vande .xiiij., diewelcke wonderlijcke schoon was, van buyten wel sprekende ende schoon flatterende, ende die veel quaets wiste ende ontallijcke lose trecken conde, als ghi nae wel hooren sult.
  


  
    

  

